
	ПАЛЬМА

	Ялтаас холгүй Хар далайн эрэг дээрх Пионерын зусланд зоогийн газрын хөгжил цэнгэл бүхий сайхан байшин бий.

	Өглөөний болон үд, оройн хоолны цагаар бүрээ цангинан дуугарч шуугин баясагч олныг ширээнээ урихад Пальма тэнд үзэгдэнэ. Пальма нэн сэтгэл татам бөгөөд чацархаг гуалаг биетэй хар халтар, ер хэн бүхний анхаарал татахуйц нохой аж. Пальмад хүүхдүүд л хайртай. Харц нь дөлгөөн бөгөөд уян зөөлөн, сүүлээ хөдөлгөн эрхэлж, багачуудад таатайяа илж таалуулна.

	Ийм хөөрхөн нохойноос чинь яс мөгөөрсхөн хийгээд дутуу идсэн хоолоо харамлах хэн байх билээ дээ.

	Пальма хүүхдүүдийн өгсөн юмнаас аль дуртайгаа амтархан идээд, тавлаг гэгч нь хэл амаа долоосноо эрэг хавийн чидун жимсний бутанд орж унтахаар одно. Пальма заримдаа тэнгист шумбаж аваад дараа нь жинхэнэ амрагчид шиг алтан элсэн дээр тэрийн хэвтэж биеэ хатаах нь ч бий.

	Өөрийг нь тойрон бүчих хүүхдүүдийн дунд эрх тааваараа байх авч гагцхүү эрэг дээр загасчин өвгөний бараа харагдмагц сүүлээ буулган явж одно. Өвгөн, зуслангийн ойролцоо байх авч өөрийг нь авахаар ачааны завь тэртээгээс үргэлж ирэх ажээ.

	Усанд орохын алдад Пальмаг яг наранд шарж байх үес загасчин өвгөн үзэгдэх нь тэр. Өвгөнийг ойртож ирмэгц нохой шалавхан босож эргээс холдон одов.

	Пальма юуны учир өвгөн гуайд дургүй бөгөөд бүр айж эмээх мэт байдгийг тэр өвөөгөөс лавлахаар пионерууд шийдэцгээн асуувал:

	— Надаас ичиж байгаа юм. Ичиж эмээх нь мартагдаагүй бололтой. Нохой ч гэсэн ичиж зовох юм даа гэж өвгөнийг хариулахад, пионер багачууд өвгөнийг тойрч Пальма яагаад ичдэг болсныг шалгааж гарав.

	Тэгэхэд нь нөгөөх өвөө тэнгис рүү саравчлан харж завь алсад байгааг үзээд:

	— Тэртээ уулын цаадтай манай тосгон байдаг юм. Тэнд олонд хүндтэй загасчин, гаргууд анчин Петр Тихонович Лазарев одоо хүртэл аж төрж буй. Намар цагийн бороо, салхитай нэгэн өдөр Лазарев тэнгисийн эргээр явж байгаад нэг амьтан гаслан гийнахыг сонсоод зогсон эрвэл дал модны ёроол дахь ногоон дотор нэгэн гөлөг байгааг үзжээ. Гөлөгний толгойг илж хөөрхөн амьтан байхаар нь өвөртлөн гэртээ авчирч Пальма (дал мод) хэмээн нэрлэсэн юм гэнэ лээ гээд яриагаа эхэлж гэнэ.

	Өвгөнийг тойрсон хүүхдүүд нам гүм сууцгааж, цаашид яасныг нь бүгдээрээ мэдэхийг хүсэх аж. Өвгөн тамхи нь унтарсан гаансаа амнаасаа салгалгүй:

	— Лазарев Пальмаг тэжээж өсгөсөөр манааны ажилд сургаж, анд дагуулж явах болов. Ухаантай нохой мэт харагдана. Мөн загасчдын хооронд бичиг зурвас зөөх аж. Энэ чинь бага тус гэж үү дээ... Их л тус шүү дээ. Ингээд тосгоноороо л нэг тэр нохойг магтах болов. Загасчин бүхэн нэрийг нь андахгүй. Дараа нь... дараа нь нохойд юу тохиолдсон юм, бүү мэд. Нэг хоёр хоног гэрээсээ алга болох болов. Яасан юм бол? Тэгэхээр нь Лазарев нохойнхоо араас дагаж ажиглахаар шийдэж, тэгээд ч ажиглаж л дээ. Тэгтэл нохой нь танай энэ гуанзны гал тогооны дэргэд яс мясхан долоон, горьдон харж, амтат хоол хүлээн сүүлээ хөдөлгөнө.

	Тэгэхээр нь «Энэ чинь, чи юу болж байна, Пальма? Гэртээ чи өлөн зэлмүүр байдаг гэж үү дээ? Ичгэвтэр юм биш үү?» гэж Петр Тихоновичийг хэлэхэд нохой нааш цааш гүйн, буруу хэрэг хийсэндээ гэмшин гасалж эзэн рүүгээ элгээрээ мөлхөн уучлалыг эрэн байснаа гэртээ дагаж очжээ.

	Гэртээ хоёр гурав хоносноо алга болж, бүр сураггүй болов.

	Лазаревыг гуанз уруу дахин очиход Пальма сэм нуугдахыг оролдсон хэдий ч тэнд байхгүй хаачих билээ. Лазарев хүзүүвчнээс нь барьж оосорлов. Өөрөөр ч яах билээ дээ. Ам хэлээрээ яриад болохгүй бол, албан хүч хэрэглэхээс яах вэ. Нохойгоо уяад: «Сэлгүүцэх ямар байна даа? Бодож үз дээ» гэж хэлж гэнэ. Тэгтэл энэ үгс чихнийх нь хажуугаар өнгөрч харин чиг бүр уяагаа тас хэмлэн өртөггүй хоол, хөнгөн амьдрал руу одсон аж.

	Нэгэн өглөө Лазарев зусланд ирж, бузар урвагчийг үзээд ойртвол шүдээ ярзайлган архирч гэнэ. Хэнд уурласандаа архирч байгаа нь энэ бол? Хэн хүчит салхи, хүйтэн нойтноос аварч, сүүгээр угжиж, хэн ан ав, манааны ажилд сургалаа даа!? Тэгээд хүзүүвчнээс нь бариад автал гар луу нь дайрч ясанд нь тултал хазаад авахад нь Лазарев гэнэт балмагдаж гэнэ. Энэ нь өвдсөнөөс ч биш гагцхүү гайхаж гомдсоноос л тэгсэн хэрэг. Тэгээд тэнгисийн усаар шархаа угаан:

	— Яаж амьдарна гэж бодож байна даа, Пальма? Орон гэргүй золбироод ч өөдтэй юм үзэхгүй л байх даа гэж хэлжээ гэснээ нөгөөх өвөө унтарсан тамхиа дахин сэргээв. Дараа нь дөтлөн ирж буй завиа хараад:

	— Яриа ингээд дуусах шив дээ... Энэ бүхэн яаж төгсөх нь цаашдаа тодорхой биз гэв.

	Маргааш нь Пальмагийн талаарх өвгөний ярьсан яриа зуслангийн асар майхан бүхнээр тархсан байв.

	Өглөөний хоолны бүрээ цангинахад нялуун горьдогч маань урьдынх шигээ өглөгийн амттанг хүлээн гал тогооны үүдэнд сурч заншсанаараа орж хэвтэв. Өнөөдөр өөрт нь хонины яс цадтал нь өгнө гэдгийг Пальма үнэрээр нь мэдээд ам хамраа долооно.

	Өглөөний хоол ч дууслаа. Зоогийн газрын үүдэнд хуучин танилууд нь гарч ирсэн боловч бүгд хоосон аж. Хэн нь ч яс, мөгөөрс авчирч өгсөнгүй. Бүр юу ч алга. Тэд өөрийг нь хялам ч хийхгүй хажуугаар нь өнгөрнө. Хүүхдүүд хоорондоо ярилцаж хэлцээгүй ч гэсэн тохиролцсон мэт анхиагүй нохойд тохирох хариуг нь өгчээ. Зөвхөн ганц охин Пальмад яс хаяж өгөх гэхэд нь:

	— Настя, чи яахаараа биднээс зөрдөг бил ээ? гэцгээв.

	Тэгэхэд нь Настя ясаа атган тэнгис рүү очиж өөрийнхөө үүргээс урвасан нохойд л биш бол загас, наймалж, тэнгисийн зарааны алинд нь ч яах вэ гэсэн мэт ус руу хаячхаж гэнэ ээ.

	ТЁМКА

	Биднийг усан онгоцны зочдын өрөөнд орой ихэнх цагаа өнгөрөөхийн ялдамд тэнгисчин агсан Сергей Сергеевич бидэнд зугаатай түүх хүүрнэдэг сэн. Тэр бээр нэгэн удаа ингэж ярьж билээ...

	— Манай усан онгоц хөвөлтийн сургууль хийж байлаа. Зуны тэр өдрийн намуухан сайхныг яана. Далай гэж арчсан толь шиг л байв. Юмс сайн үзэгдэх боловч өмнөхөө харагсдын нүдийг наран гялбуулна. Тэр үед энэ ээлжид ахлах усан цэрэг Коробов, усан цэрэг Ванечкин нар гарсан байв. Тэд мөн ч хурц хараатай далайчид байж билээ. Тэнгэрийн хаяанд гарч ирдэг чинь юу вэ, усан онгоц уу, эсвэл завь уу гэж хэлэх төдийд л аль хэзээнээ залуурын өрөө рүү утсаар мэдэгдчихсэн байдаг сан. Мөн, хэрвээ ямар нэг хайрцаг хөвж явлаа гэхэд андахгүй шүү. Тэр нь ч зөв юм. Зүгээр л нэг хайрцаг гэж бодох нь ээ хөвөгч мина далдалчихсан байсан тохиолдол тэнгист гарахыг алийг тэр гэх вэ дээ. Ингээд юу болсон гэж санана. Гэнэт ахлах усан цэрэг Коробов бүх горимын дагуу:

	— Нөхөр захирагч, онгоцны хошууг чиглээд долоон кабельт1 зайд угаалгын тэвш, тэвшинд муур байна гэж илтгэхэд:

	— Тийм байна. Онгоцны хошууны чигт угаалгын тэвш, тэвшинд муур байна! гэж захирагч хариулав.

	Залуурын өрөөнд нөхөрсгөөр хөхрөлдөх сонстож дурангаар харцгаав. Яг л онгоцны хошууны чигт угаалгын тэвш, тэвшинд муур байх ажээ.

	— Усан онгоц явдлаа удаашруулан дараа нь зогсож, завь буулгав. Ташрамд хэлэхэд, иймэрхүү юм бидний сургуулийн хөвөлтийн хөтөлбөрт орсон юм байжээ. «Усан дээр ажилла!» командаар тушаалыг биелүүлэв.

	Удалгүй аврах бүхий л ном дүрмийнхээ дагуу усан цэргийг тэвштэй муур завины хамт уснаас гаргаж тавцан дээр тавихад нөгөөх шар муур онгоцон дээр гарсандаа эрэг дээр гарсан мэт баясав. 

	Тэгтэл ч:

	— Хаанаас? Яагаад? Юуны учир муур тэвшинд орчхов? гэсэн баахан таавар болцгоож янз янзын таамаглал гаргалаа. Хүүхдүүд дүрсгүйтэж золгүй муураа хөвүүлэв үү? Ер нь ингэсэн л байж таарна. Юун хүүхдүүд ингэдэг бил ээ? Тэгснээ энэ тэвшийг ямар улсад хийсэн байж болохыг тогтоох гэж оролдлоо. Гэвч тэвшний «үндэстний хамаарал»-ын талаар санал зөрснөөс тодруулж чадсангүй. Тэгээд Боцманы удирдлагад ажилласан аврагч багийнхан хөлөг онгоцонд явж байгаад үхсэн Тёмка муурыг дурсан «Тёмка» гэж нэр өгцгөөжээ.

	Шинэ Тёмкаг журмын дагуу торонд хийв. Хөл хорьж байгаа хэрэг л дээ. Ялимгүй юм атал... Үнэндээ хэн нэг нь өвчин халдаах гэж өвчтэй муур тавьсан байвал яана. Ийнхүү онгоцон дээр бүхий л урьдчилан сэргийлэх зайлшгүй арга хэмжээ авав.

	Долоо хоног өнгөрөхөд онгоцны эмч Тёмкаг эв эрүүл болохыг тогтоож Боцманы удирдлагад байнга оршин явагсдын эгнээнд багтах нь тэр.

	Энхрий хөөрхөн ааштай, олонд нийцтэй амьтнаас эх газар, гэр орны үнэр ханхална. Муур бүхэн бага нас, өсөж торнисон газар орноо мартдаггүй юм.

	Бүгдээрээ л Тёмкаг хайрлацгаана. Тёмкаг өдөр, оройн хоолонд гал тогооны газар тусгай дохиогоор ирүүлж сургав. Хоолны бүрээ дуугармагц онгоцны радиогоор «Хоолондоо!» гэж командлахад пял тавгийнхаа дэргэд сүүлээ агссан Тёмка ирчихсэн байдаг болов.

	Муур усан онгоцонд идээшин дассан ч турж эцэн тавцан дээр гишгэхээс халширдаг болохыг нь удалгүй мэдэцгээв. Тэгээд «Хоёр дахь Тёмка анхныхтайгаа адилхан болж байна. Усан онгоц гэдэг ер нь муурын байх газар биш юм» гэж ярьцгааж эхлэв. Тэгтэл цахилгааныхан муурын хөлийн зөөлөн памбагар тавхайд тавцангийн цахилгаанжсан гүйдэл үйлчилж байгааг тайлбарлаж удаан хугацаанд энэ гүйдлийн үйлчлэлд байвал муур үхэж болох ажээ гэсэнд:

	— Төмөр тавцан муурт удаан үйлчилгээтэй цахилгаан сандал шиг л байдаг юм байна л даа гэж Боцман хэлэв.

	Үүнийг үнэхээр тийм үү, эсвэл үгүй юү гэдэг талаар Боцмантай хэн ч маргасангүй. Харин онгоцны даргаас эхлээд хүн бүхэн л Тёмкаг яаж аваръя даа гэж хүсэх болжээ. Үхүүлэх гэж уснаас аварсан гэж үү дээ?

	Ингээд яасан гэж бодно. Нэгэн удаа онгоцны гуталчин нэгдүгээр зэргийн ахлагч Ожигов (даргад):

	— Нөхөр даргад. Тёмочкад хамгаалалтын гутал оёж өгөхийг зөвшөөрнө үү! гэж илтгэв.

	Дарга эхлээд инээмсэглэснээ, дараа нь:

	— Гуталтай муур явах юм биз дээ? Үлгэрийн биш жинхэнэ гуталт мууртай болох нь дээ гэхэд нь онгоцны гуталчин:

	— Нөхөр дарга аа, уг нь торгон үдээстэй, бүчтэй, хөнгөн гутал оёод өгвөл муурт яг таарах юм л даа. Гуталтайгаа явж байг. Халтируулахгүйн тулд гутлын нь улыг зөөлөн памбагар резинээр хийе. Нөгөө талаар хөлийг нь цахилгаанаас ч хамгаална гэв.

	Муурын гутлын тухай сураг бүх л өрөөнүүдээр тархав. Ожиговын санал хүн бүхэнд инээдтэй санагдсан ч гэсэн тэнгисчдийн нүүрэнд талархсан байдал илрэх ажээ. Бүгдээрээ гуталтай муурыг үзэж, гутал нь муурын амийг авраасай гэсэн итгэл өвөрлөнө.

	Гуталчны өрөөнд онгоцны усан цэрэг, ахлагч, офицерууд очицгоов.

	Онгоцны гуталчин, нэгдүгээр зэргийн ахлагч Ожигов, Тёмка мууртаа шүдээрээ зулгаан тайлаад хаячихгүй гутал хийхийн тул хэмжээ авч, хэлбэр хийцийг нь сонгов. Бүгдээрээ зөвлөлдөн санаж бодсоноо нэмэрлэн засаж янзална...

	Улаан илгээр хийсэн торгон үдээстэй гутлыг өмсгөж тааруулахын үед нөгөөх муур цээжээ хүржигнүүлэн зөрүүдэлж зугтах гэж зүтгэхэд нь:

	— Тёмочка, тагтаахай минь, аминд чинь орно шүү! Дасах хэрэгтэй, тэнэг минь! гэцгээв.

	За, тэгээд муур маань гуталтай болох нь тэр. Тавцан дээр тавихын үес Тёмка гишгэхээсээ халшран өнхөрч мөн гутлаа чирнэ. Тэгснээ ийшээ тийшээ явж эхэллээ...

	Муурт гутлыг нь өглөө өмсгөж орой нь тайлна. Муур өдөр ирэх тусам гуталдаа дасаж байв. Тавцан дээгүүр дажгүй нэг явдаг болсон ч гэлээ хааяа бас гутлаа тайлах гэж байгаа мэт нэг хөлөөрөө нөгөө хөлөө оролддог байсан юм.

	Удалгүй Тёмка хоолонд дуртай болсныг ажиглаж эмнэлгийн албаныхан муурыг жинлээд үзтэл жин нь нэмэгдсэн байсныг захирагчид илтгэв.

	Муур маань одоо шатаар ч гэсэн, хаагуур ч хурдан явдаг болов. Харин гагцхүү хумс нь гутал дотроо тул үгүйлэгдэж байгааг нь Ожигов мэдэж сайжруулах талаар бодон, муурын хумс цухуйх нүх гуталд нь цоолж гаргав. Үүнээс хойш муур маань хаагуур ч итгэл төгс явах болсон юм даа.

	Ийнхүү Тёмкагийн амь насны нь төлөө хэн ч зовохоо больж, бүр дасчхаад анзаарахаа ч байжээ. Харин Тёмка л өөрийнхөө тухай бид бүхний анхаарлыг татахыг санагалздаг болов.

	Нэгэн удаа Тёмкадаа гутлыг нь өмсгөхөө мартчихжээ. Арга ч үгүй юм. Холын аянд бэлдээд юун муур санахтай манатай байсан юм л даа. Бид мартчихсан болохоор муур маань өлсөн өлсөн хоолны цаг болтол өрөөндөө тэсээд л байгаад байж. Чанга яригчаар «Хоолондоо!» гэдэг команд сонстмогц уурласан муурын зэрлэг дуу хадах нь тэр. Тэгсэн чинь муур маань гутлаа нэхсэн нь тэр байж. Уужим том төмөр тавцан дээгүүр «хөл нүцгэн» явж гал тогоо руу очихоосоо л бэрхшээсэн хэрэг. Тёмкад гутлыг нь өмсгөв үү үгүй юу л нүд ирмэхийн зуур онгоцны тогооч руу харайлган очиход тэнд хоол нь аль хэдийнээ хөрчихсөн тавиатай байв.

	Түүнээс хойш цаг хугацаа нисэн өнгөрсөөр Тёмка маань тарган том, монцгор хамартай муур болов. Хөдөлгөөн нь удаашран, ганган, гоё гутлаараа гайхуулах мэт тавцан дээгүүр ихэмсгээр алхлан явдаг болж билээ.

	ШАРИК ТОРИК ХОЁР

	Коля, Витя хоёр сайн хөвгүүд юм. Тэр хоёр хичээлдээ шамдан суралцаж зугаатай сайхан амарцгаана. Анд их дуртай аж.

	Нас бага учир буутай ан хийх эрийн цээнд хүрээгүй байлаа. Гэсэн ч буугүй ч

	урхи, сааль, занга, хавхаар ан хийж болно л доо... Урал нутгийн хүүхдүүд ан хийх элдэв аргыг юун эс андах билээ дээ. Хөвчит нумыг татан, эрчит сумыг тавьдаг эрхий мэргэн сэн бол хэрэм мэтийг юунд алдана аж даа. Хэрвээ анч нохойтой сон бол ч ан араатан, жигүүртэн шувууг шууд л барина биз.

	Нохойгоор ан хийлгэхэд хэчнээн бахтайг Коля Витя хоёрын хэн хэн нь андахгүй. Иймээс нэг гөлөгтэй болъё гэж шийджээ.

	Коляд эцэг нь ёстой сэргэлэн, хөөрхөн гөлөг олж өгөв. Тэр гөлөг нь жир биш, өвөө эмээ нь удам судрыг нь тооччихоор уг гаралтай гөлөг гэнэ. Тэрний удмынхан нохойн үзэсгэлэнд оролцож алт, мөнгөн медалийг хүртэж байсан удаатай ажээ. Энэ уг гаралд нь болж гөлөгний нэрийг том дармал үсгээр «ТОРИ» гэж бичсэн байв.

	Энэхүү сайн үүлдрийн гөлгийг Колягийн эцэг их үнээр авчээ. Тэр зэргийн үнэтэй ч байлгүй яах вэ. Бас Коля шиг хүүхэд ийм бэлэг авах нь ч аргагүй юм. Коля, үргэлж тарган тав авдаггүй ч гэсэн, сайн суралцана. Тиймдээ ч эрхэлж наадахын тулд биш, ан гөрөө хийх гэж нохойтой болсон хэрэг л дээ.

	Бас Витя ч гэсэн гөлөгтэй болов. Витягийн гөлөг удам судраар гийгүүлэх юмгүй. Ерөөсөө ч ямар гаралтайг нь мэдэх хүнгүй болохоор ямар үүлдрийн нохой болохыг тогтоож чадсангүй. Гөлгөндөө жирийн л нэг бор бааз нохойн «Шарик» гэсэн нэр өгөв.

	Шарик ямар үүлдрийн гөлөг болох нь мэдэгдсэнгүйд Витя жаахан гомдов. Ямар ч удам сударгүй жирийн л нэг гөлөг шүү дээ. Тиймээс үнэ өртөг ч үгүй, ердөө л бэлэгт өгчээ. Витягийнх ам бүл олуул болохоор эцэг нь үнэтэй нохой худалдаж авахад хэцүү байжээ. Ингээд чиг эцэг нь Витяг урамшуулан:

	— Эзэн нь л дуртай байвал бэлгийн гөлөг ч сайн нохой болж болно шүү дээ гэж хэлэв.

	Витя Шарикийг сайхан том нохой болоосой гэж хүсэлгүй яах вэ дээ. Тэгээд чиг Шарик ч өсөж том болсоор байлаа. Өсөж өндийн өдөр сар өнгөрөх тусам улам хөгтэй юм болно. Болхи будилуу юм гээч. Харсан бүгд инээдэм болж даанч гомдмоор нэр хоч өгөхийг нь яана. Түүнийг «Бүлтгэр нүдэт», «Бүлтгэр Шарик», «Дүйвээнээр хуцагч, «Мангар» гэж дуудна.

	Торик бүхний хайрыг татсан сайхан нохой болон өсөж байв. Тийм нохой дагуулаад ажилчдын сууринаар явахад Коляд таатай байлгүй яах вэ. Бүгдээрээ гөлгийг «Торик» гэж энхрийлэн дуудаж сурагч багачууд Торикт чихэр боов өгч ан гөрөөний алдар цууг ерөөнө.

	Торик гэртээ эрх танхи бөгөөд хөвөнтэй дэвсгэр дээр унтаж Колягийн эгч дүүс бүлээн усанд оруулан сайн чанарын савангаар савандан угаагаад угаалгын тусгай сэвсгэр памбагар алчуураар арчин үсийг нь самнана. Иймээс ч Торикийн зөөлөн үс торго мэт өнгөлөг гялалзах ажээ.

	Шарик хүйтэн пинд хэвтэж, хоолны шавхруу төдийг долоон тийм арчилгаа тордлогын ядах нь ээ хагасыг нь ч гэсэн үл үзнэ.

	Витя ер нь Шарикийг хайрлаж байсан юм уу даа?

	Хайрладаг ч гэсэн өчүүхэн бага бололтой. Витя Шарикдаа сэтгэл дундуур байсных биз. Ер нь чиг давжаа бие, хатуу ширүүн сэгсгэр үс, соотон ч биш, далбагар ч биш богино чихэнд нь сэтгэл дундуур байж л дээ. Мөн бүлтгэр нүд, болхи сүүлэнд нь дургүй байх аж. Анч ноход тийм сүүлтэй байдаг гэж үү? Ийм амьтныг чинь гудамж руу хөөгөөд явуулчхаж болно гэж үү дээ! Пионер хүн ингэж таарахгүй ээ. Харин чиг гөлгөндөө нохойд зайлшгүй байх чанаруудыг бий болгон гөрөөнд сургахын тулд л шамдан ажиллах хэрэгтэй байв. Ингээд Витя ч ажиллаж эхлэв.

	Коля Витя хоёр одоо бие биетэйгээ уулзах нь ховордов. Тэдний ноход хоорондоо хэрэлдсэн юм биш л дээ. Гагцхүү бүлтгэр нүдтэй, майга хөлтэй Шарикийг тэгш сайхан биетэй Торикийн хажууд хөтлөөд зугаалж явах нь эвгүй байсанд л байгаа юм. Шарикийг Ториктой цуг явж байгааг нь харахад бүр ч инээдтэй, хөгтэй. Ер нь ууч сэтгэлтэй төлөв төвшин хүмүүс ч гэсэн Шарик Торик хоёрын цуг байхыг үзвэл тэсгэлгүй инээлдэнэ биз. Энэ л Витяг зовооно. Тиймээс тэрээр нуугдан, Шарикаа тэвэрч: 

	— Шарик минь дээ, юунд чи бусад нохдоос ийм доожоогүй төрсөн бэ дээ? Шинэ суран хүзүүвч чинь ч чамайг чимж чадахгүй юм даа! гэж хэлэн уйлах удаа ч гарна.

	Үүний нь хариуд Шарик гаслан байж Витягийн гарыг долоон, уярангуй харж, эзнийхээ нүдэнд итгэл төрүүлэх гэсэн шиг гайхмаар үзэмжгүй хоншоороо нохойн ямар нэг инээдээр чимэглэх гэж мэрийх нь улам ч муухай болгох мэт.

	Эцэг нь хүүгээ зоригжуулан:

	— Зүгээр, Витя зүгээр! Тэсвэртэй бай! Сургуулийнхаа найзаас бүү холд. Торикийнх нь дэргэд чиний бүлтгэр нүдэт ан авд сурч дасаг гэхэд:

	— Яг тэгье. Торик миний Шарикийг анд сургана л даа гэж Витя өөрийгөө тайвшруулна.

	Хоёр найзын уулзах нь ихсэв.

	Гөлгөн нохдоор анхны ан хийх цаг нь болоод явчихлаа. Хөвгүүд үүрийн гэгээгээр гарч ой руу орон нохойгоо тавилаа. 

	Уяанаасаа суларсан Торикийн хөнгөн шаламгай харайлт, хөрвөөлт, баясгалант дуу зэрэгт болоод ангаа ч мартчихаж болмоор ажээ. Харин Шарик нь тавигдаж чөлөөтэй болмогцоо жишүүлдэн гүйж, хоншоороо унжуулан, харалган мэт газар ширтэн шиншилнэ.

	Удсан ч үгүй Торик ямар нэг том шувуу үргээсэн нь сойр ч байсан байж болох л доо. Нөгөөх шувуу шур шурхийн дэвж ойд далд оров. Тэгтэл Торик хажуу тийш зайлж мод руу хуцаж гарахад нь:

	— Харж байна уу, ан олжээ. Бушуу явцгаая гэж Коля хэлэв.

	Тэгтэл цаашаа явж байгаад туулайтай тааралдан туулай өөр лүү нь гүйж ирэхийг Торик мэдсэнгүйд:

	— Торик юу болж байна аа! Ту-ту гэж Коля хашхирав.

	Тэгэхэд Торик айж сүүлээ хавчин эргэн зугтав. Коляг аягүйрхэхэд Витя сэтгэлийг нь засан:

	— Зүгээр, Торик бага байна шүү дээ. Анх удаа л энд ирж байгаа юм чинь гэхэд:

	— Тийм нь ч тийм л дээ гэж Коля санал нийлж, бут тас нясхийхийг харвал Шарик байв. Тэгсэн чинь юу болсон гэж санана. Шарикийн аманд туулай, бүр амьдаараа байж байх нь тэр. Туулайг амнаас нь авч шуудайнд хийгээд Торикийг эрж гачуур модны доор чичирчихсэн зогсож байхыг нь олов.

	Энэ нь анхны ан байлаа.

	Дараагийнх нь ан бүр сонирхолтой! Шарик үнэгний гавартай нүх олов. Торик нүх рүү ойртож ядан халгаж, Коляг хүзүүвчнээс нь чирэхэд хөлөөрөө газар цахлан гэдрэг зүтгэнэ. Тэгсээр гараас нь мултран тэр чигээрээ зугтан одов. Торик гэр лүүгээ Колягийн эгчийн өгдөг хоол, зөөлөн дэвсгэр лүүгээ зугтсан хэрэг. Өөрсдийн энхрий нохойгоо тэд амтат боовоор дайлж, Колягийн бага дүү Лида зөөлөн чихрээ хуваалцах нь мэдээж л дээ.

	Гавруудаа залуу байгальчдын дугуйлангийнханд бэлэглэв. Шарик зөвхөн сургууль даяар нэрд гараад зогссонгүй, ан хийдэг томчууд ч бахдан ярьцгаана. Тэр байтугай токарьчин Иван Сергеевич Кожевников ч Шарикийг магтав. Тэр бол алдартай анчин хүн. Тэрээр анх удаа Шарикийг «сайхан нохой юм» гэж нэрлэсэн билээ.

	Шариктай аль хачин юм тохиолдсоныг тэр гэх вэ. Хоншоор нь хэдийгээр хуучнаасаа өөрчлөгдөөгүй боловч гэнэт аятайхан харагддаг болдог юм байна. 

	Нэгэн удаа өвгөн анчин Шарикийн бүлтгэр нүдийг хараад:

	— Нүдтэй нохой доо. Юм болгоныг үзэх гэсэндээ л нүд нь аяганаасаа гарах гэж байгаа юм шиг байгаа юм гэв.

	Тэгсэн чинь Шарикийн шинэ амжилт бүүр ч шинэ алдрыг авчрав. 

	Хүйт орсны дараахан юм санж. Шарик халиу мөрдөж барив. Коля гараараа даллан дуудаж Торикийг дүүдээ өгөв.

	Удалгүй Торик нохойн үзэсгэлэнд оролцох болж тэнд муж бүрээс үүлдэр сайтай нохдыг авчирсан байлаа. Торик маань өсөлт, жин, цээжний багтаамж, үсний өнгө, чихний урт, савар зэрэг нь гайхалтай үзэсгэлэн бүрдсэний учир туршлагатай нохой судлаачид санал нэгтэйгээр алтан медаль хүртээжээ.

	Энэ үед Шарик бас нэгэн халиу барьж, үнэгний хоёр нүх олов. Алаг бөөр шиг анд нөхөд Коля, Витя хоёр одоо Шариктайгаа цуг ангуучлах болов.

	Шарик бол нохойн аж ахуйнханд урьд нь мэдэгдээгүй байсан ямар нэгэн алдар цуутай үүлдрийн нохой юм гэдэгт Коля аль хэдийнээ итгэжээ. Харин «Урал нутгийн ерийн Шарик» нэртэй эгэл нохойг анд сургана гэдэг ихээхэн хөдөлмөр зардгийг мэдсэний учраас Витя, Коля шиг тэгж боддоггүй байв.

	Торикийг үзэсгэлэн дээр их үнээр худалдаалсан тул дараа нь Москва хотноо үржлийн газар авчирчээ. Удалгүй хөөрхөн гөлөгнүүдтэй болох нь мэдээж. Хэрвээ тэднийг Витягийн хэрхсэн шиг нямбайлан сургавал онц анч нохой болох нь лавтай. Харин энэ гөлөгнүүд нь мөн л үзэсгэлэн бүрдсэн эрх танхи амьтад болон өсөж торниход, Уралын ажилчны тосгоны хүүхдүүдийн ой тойнд үзэсгэлэнт танхил Торик л үлдэж хоцрох байх даа...

	ПИЧУГИНИЙ ГҮҮР

	Хүүхдүүд сургууль руугаа явах замдаа алдар гавьяат үйлсийн тухай ярих дуртай байлаа.

	— Түймрийн гал, утаан дундаас нялх хүүхдийн амийг аварвал сайхан аа гэж нэг нь хэлэхэд:

	— Хамгийн том цурхай загас барьсан ч болох л шүү дээ. Тэгвэл дорхноо л алдаршина даа гэж нөгөө нь хүсэж явдаг юмаа ярьчихлаа.

	— Хамгийн түрүүн саран дээр нисэж очвол ч ёстой нэг улс орон бүхэн андахгүй болно доо гэж бас нэг нь хэлэв.

	Харин Сёма Пичугин бол ийм юм боддоггүй, дөлгөөхөн дуугүй хүү ажээ.

	Сёма сургууль руугаа явахдаа бусад хүүхдийн адил Түргэний голыг гатлан дөт замаар явдаг байв. Энэ жижиг гол өндөр эрэгтэй тул харайж гарахад маш бэрх байдаг байжээ.

	Урьд жил нь нэг сурагч гол дээгүүр харайсан боловч цаад эрэгт нь хүрч чадалгүй унаж, эмнэлэгт хэвтсэн байв. Мөн энэ өвөл хоёр охин нимгэн мөсөн дээгүүр нь явж байгаад цөмөрч норсон аж. Аль уйлж унжсаныг нь хэлж барах вэ.

	Ийнхүү хүүхдүүдийг дөт замаар явахыг нь хоригложээ. Харин дөт зам байсаар байтал тойруу замаар явж байдаг!

	Ингээд Сёма Пичугин бодож бодож голын наад талын эрэг дээр байгаа нэгэн том хөгшин модыг цаад эрэг рүү нь дамнуулан унагахаар шийдэв. Түүнд өвгөн аавынх нь иртэй хурц сүх байж л дээ. Модыг ч цавчиж гарлаа.

	Хоёр хүний тэвэрт ч багтахааргүй айхавтар бүдүүн мод байсан тул энэ нь амаргүй байлаа. Хоёр дахь хоногтоо арай гэж модоо унагахад мод ч голыг дамнан унажээ.

	Одоо модоо мөчирлөх хэрэгтэй боллоо. Тэгэхгүй бол хөл бүдрэн явахад саад болно. Сёма мөчирлөөд дуустал явахад бүр ч бэрх болжээ. Юунаас барьж явдаг бил ээ? Тэр тусмаа цастай болохоор доороо л халтираад унамаар харагдав.

	Тэгэхээр нь Сёма шургаагаар хашлага хийхээр шийдэв. Өвгөн аав нь ч тусалжээ.

	Аятайхан явган гүүр боллоо. Үүнээс хойш зөвхөн хүүхдүүд ч биш томчууд хүртэл нэг сууринаас нөгөө рүү дөт замаар явдаг болжээ. 

	Хэн нэг нь тойруу замаар явах гэвэл:

	— Чи чинь хаагуур дэмий тэнэх нь вэ! Пичугиний гүүрээр гараач гэж заавал хэлдэг болжээ.

	Ингэж тэр гүүрийг Сёмагийн нэрээр «Пичугиний гүүр» гэж нэрлэх болжээ. Сүүлдээ мод нь өмхөрч муудсанаас явахад осолтой болж хамтрал гуалингаар жинхэнэ гүүр тавьсан ч нэр нь хуучнаараа Пичугинийх хэвээр үлджээ.

	Тэгтэл удалгүй шулуун засмал зам тавьснаас гүүрийг бас л солих болж тэр замыг Түргэний голын дээгүүр сургууль руугаа хүүхдүүдийн явдаг хамгийн дөт замаар нь тавьж гэнэ.

	Ширмэн хашлагатай бүүр ийм лут том гүүрийг чинь «Бетон гүүр» гэдэг ч юм уу, эсвэл бүүр өөр цуутай нэр өгч болмоор доо. Гэтэл түүнийг мөн л хуучнаар нь Пичугиний гүүр гэцгээв. Тэгэхлээр энэ гүүрэнд ямар нэг өөр нэр өгөх санаа хэний ч толгойд ороогүй байх нь л дээ.

	Ийм юм амьдралд тохиолдох юм даа.

	Алёша Хомутов тусч хичээнгүй ажилсаг хөвүүн байв. Гэрийнхэн нь цөмөөрөө л хайртай. Өвөг аав нь бүр ч бүхнээс илүү хайрлавч тэрхүү хайр нь Алёшаг сайн хүн болоход нь тус болох болов уу. Гэхдээ өвгөн ач хүүгээ нэг их толгойг нь илдэггүй ч боломжийн юмыг татгалздаггүй байсан юм шүү.

	Алёша өмхий хүрэнд урхи тавьж сурмаар байна гэжээ. Урхи яаж тавьдгийг зааж өгөхөд өвгөнд хэцүү нь юу байх вэ! Алёша мод хөрөөдөлцье гэж хошуу цорвойн гуйлаа. Хөрөөний нэг бариулаас өвгөн, нөгөөгөөс нь ач хүү барих нь тэр. Хөвүүн цуцаж ядравч ажил сурч байгаа нь энэ.

	Юм бүхэн энэ л байдлаар... Жаал хүү үүднийхээ шатыг будах, цонхны тавцан дээр хайрцагт өргөст хэмх тарих гэвэл өвгөн үл хорино. 

	Ач хүүдээ өвгөн гагцхүү:

	— Ажил хийвэл дуустал, давс хийвэл уустал гэдэг юм. Хэрвээ ажил хэрэг чамд ахадмаар санагдвал хүлээ, удахгүй өсөж том болно шүү дээ гэж хэлнэ.

	Алёша маань ийм байдалтай аж төрсөөр өнөр өтгөн гэр бүл нь зол жаргалтай, өөрөө ч баяр хөөртэй, өөрийгөө жинхэнэ том хүн шиг санаж бусад нь ч түүнийг ингэж үзэх бөлгөө.

	Хүмүүсийн магтаал хүлээж, ажил хэрэг нь бүтэмжтэй байвал хорвоод амьдрахад сайхан байлгүй яах вэ дээ. Бүрхэг өдөр ч сэтгэлд нь гэгээн тунгалаг, хөгжилтэй санагдана. 

	Гэвч ийнхүү зол жаргалтай, амьдарч буй Алёшад ч хүртэл сэтгэл зовох юм гараад ирэх юм даа...

	Энэ бүхэн өвгөн аавтайгаа цуг сойр намнахаар ойд явсан тэр үеэс эхэлсэн билээ. Ойд ордог цэцэрлэг рүү мод үржүүлгийн газрыг огтлон гарна. Үржүүлгийн газар хайс хашаагаар сайтар тусгаарлагджээ. Тиймгүй сэн бол суулгацуудыг амьтад гишгэлээд дуусах сан. Одоо хандгайнууд орон гэртээ ирж байгаа юм шиг л тосгоноор нэг таран явдаг болжээ. Харин туулайнууд алим, лийрийн модны хальсыг идсэн тухай яриад ч яах вэ дээ.

	Алёша өвөөтэйгөө суулгац ургуулах газар ирэхэд явган хаалга нь онгорхой салхинд савлан байв. Хаалганы тээг нь мултран унажээ. 

	Алёша үүнийг үзээд өвгөн аавдаа:

	— Манай юм байсан бол... Их ажил ч алга л даа. Эрэгтэй хадаас гурав байхад тээгийг нь эргүүлээд хадлаа, гэсэн ч... Бусдын тээг болохоор хаалга ч хүртээлгүй юм даа... гэж хэлэхэд нь,

	— Яриа юу байх вэ, Алёшенька. Хаалганы нугасыг нь тосоор тосолбол зүгээр юм санж. Зэв идээд хаалга нь унахаар болчхож... гэж өвгөн хэлснийг нь дэмжээд:

	— Уналаа л даа, арай чүү л тогтож байгаа юм байна. Тусгүй байна аа, өвөө минь, хүний хаалга байдаг... гэж Алёша батлан өгүүлэв.

	— Манай явган хаалга биш айлынх байдаг нь хаашаа муухай хэрэг вэ гэж өвгөн ач хүүтэйгээ дахин санаа нэгдээд, — Тийм сэн бол чи цэнхэрхэн будгаар будаад, нугасыг нь өөхөн тосоор тослоодохвол ч... Тэгээд ирэхээр чинь тээг нь хөгжим шиг «дан дун» гээд л... гээд яах вэ дээ, яах ч арга алга даа гэв.

	Тэгээд өвгөн аав нь ач хүүгээ харж яагаад ч юм бэ инээмсэглэснээ цааш алхав. Ойгоор удаан явж гурван сойр, хоёр цорхируу агнав. Ойн ширэнгэ, хонхор хотгорыг дамжсаар хөлөө арай чүү зөөнө. Анчид сууж амаръя гэвч ой чийгтэй аж. 

	Өвгөн:

	— Зөрөг рүү очъё, тэнд сандал бий гэв.

	Зөрөг дээр гарч ирлээ. Үнэхээр газар ухаж суулгасан урт сандал байхыг Алёша харав. Удсанаас өнгөө алдаж хөлийг нь хөвд бүрхжээ. Алёша баярлан сандал дээр сууж буйдан дээр буй мэт хөлөө жийн тухлав. Мөн ч сайхан аа.

	Алёша сууж амраад:

	— Өвөө, энэ хэний сандал вэ? гэж асуувал:

	— Хэнийх ч биш, хүнийх гэж өвгөн хариулаад, — Хэн нэг хүн хоёр тайрдас газарт суулган банз хадаж л дээ. Тэгээд л нэг сандал бий болоо биз, энд хэн ч амарсан болно. Тэр хүнийг мэдэх хүнгүй боловч хэн бүхэн баярлаж талархах авай... Гэсэн ч энэ сандал байгаад л байх юм. Хөл нь үжирчээ. Хүний л юм болохоор хэн ч хэрэгсэхгүй байгаа юм шүү дээ. Энэ чинь манай хаалганы дэргэдэх будаж янзалсан сандал биш шүү дээ... гэв.

	Өвгөн Алёшаг дахин харснаа ягаахан хацрыг нь илбэн яагаад ч юм ахин инээмсэглэв.

	Алёша хоёр сойрыг араас нь гэтэж агнасан юм байж л дээ. 

	Гэрт нь шагшаан шуугиан таазанд тулав.

	— Манайх чинь шинэ анчинтай болж байгаа юм байна шүү дээ. Сойрыг хэн ч буудаж чадна. Харин араас нь гэтнэ гэдэг амаргүй хэрэг гэж ээж нь Алёшаг магтана.

	Энэхүү ням гарагийн оройн хоол хөгжөөн баясалтай байсан ч гэсэн яагаад ч юм Алёша дуугаа хураан бодол болон суухад нь,

	— Хонгор хүү минь, ядраа юу? гэж аав нь асуувал:

	— Өвөөтэйгөө муудалцаа юу? гэж эмээ нь шалгаав. 

	Алёша гараараа ширвэн:

	— Үгүй, үгүй, ядраа ч үгүй, өвөөтэйгөө муудалцаагүй. Бид ёстой эвтэй гэв.

	Долоо хоногийн дараа байх аа даа. Өвөө ач хүү хоёр шинэ цаснаар анд явцгаажээ. Суулгацын талбай өнгөрөн явж байгаад өвгөн нүдэндээ ч итгэсэнгүй. Нөгөөх айлын хаалганы тээгийг эрэгтэй хадаасаар сайтар бөхлөн хадаж, нугасыг нь өөхөн тосоор тослоод зогссонгүй самбарыг нь зуны эхэн сарын цэлмэг хөх тэнгэр мэт цэнхэр өнгөөр буджээ. 

	Өвгөн тэр хаалгыг заагаад:

	— Алёша, чи хар аа. Юу ч гэсэн айлын хаалга унаган төрхөө олжээ гэхэд нь:

	— Яг тийм байна гэж Алёша хариулаад цааш явав.

	Тэд хуучин замаараа явсаар зөрөг дээр гарч урьд нь амарсан сандал дээрээ ирэхэд танигдахын аргагүй болсон байв. Хөлийг нь шинэ газар суулгаж, өнөөх явган хаалганы цэнхэр өнгөөр будаж түшлэг хийсэн байв. 

	Өвгөн гайхан:

	— Чамд гэж хэлэхэд хэний ч биш нийтийн сандалд эзэн олджээ. Сандал ч шинэ болж, харин хэндээ «баярлалаа» гэж хэлдэг билээ. Би энэ хүнийг олж мэдвэл гарыг нь барьж, бүслэхээ хүртэл мэхийн ёслох сон гэснээ Алёшагийн нүдийг ширтэн, — Алексей, чи энэ ажилсаг хүний нэрийг мэддэг юм биш биз? гэж асуухад нь:

	— Үгүй ээ, өвөө би яаж мэдэх вэ. Харин хүүхдүүд хавар сургуулийнхаа ногооны хашааг сэлбэн зассан шүү дээ. Бүр хазайсан байж билээ. Тэр бол айлынх чиг, манайх чиг юм гэж Алёша хариулав. 

	Өвгөнийг:

	— Сайн байна гэхэд,

	— Сайн нь юу байна? гэж Алёша асуув.

	— Өөрийнхөө юм шиг санаж айлын хаалга, сандлыг зассан үл мэдэгдэх тэр ажилсаг хүн чинь сайн хүн. Харин сургуулийн ногооны хашааны хувьд гэснээ өвгөн гараа сэгсрэн, — Ер нь юу ч гэж хэлмээр юм бэ дээ... Алёша, ер нь юм бүхнийг биднийх, манайх гэж үзэх цаг ирж дээ... гэв.

	Өвгөн ач хүүгийнхээ нүд рүү дахин харав.

	Энэ үед ойн цаанаас өвөл цагийн хожуу манддаг цонхигор наран гарч тэртээх үйлдвэрийн яндангийн утааг туяаруулав. Нарны гэрэлд ягаарсан утаа, алтан шаргал гэрэл эд цөм Алёшад таатай санагдана. Өвгөн үүнийг ажиж мэдээд ахин:

	— Алёша, утаа суунаглах тэр үйлдвэрийг зүгээр нэг анзааралгүй харахад хүний юм шиг үзэгдэнэ. Харин тэгтэл газар нутаг дээр минь байгаа юм бүхэн манайх юм шүү дээ гэв.

	Би арван долоотой байж билээ. Бэлтгэлийн конторт зарлага хийдэг байв. Энэ нь «Эмээл дээрээс буудаггүй» алба байж билээ. Хаашаа л яв гэнэ вэ тийшээ явна. Юу л даалгана вэ биелүүлнэ.

	Хавар эрт манай конторын адуун сүрэг бэлчээрлэдэг Копылух руу явуулахад нь би баяртай нь аргагүй давхин одож билээ. Тэнд миний найз Кусаиных байдаг юм. Би тэднийд үргэлж очдог сон.

	Ер нь казах айлын үүдэнд гадаснаас уясан үнэгтэй нэг бус удаа дайралдах байх шүү. Ингэхдээ газарт шаасан шонд гинжтэй цагариг углаж, гинжиндээ хүзүүвч хийж үнэгээ уяна. Үнэг гадсаа тойрон эргэлдэхэд уужим цагариг орооцолдохоос аврах аж. Хүүхдүүд нь үнэгтэй тоглон, хооллож харж хандана. Багавтар үнэг бол өвөл болоход чихтэй казах малгай хийж болохуйц том үнэг болно.

	Би Кусаиных руу ирмэгц гадсанд уяатай, таван гавраа хэвтэн хөхүүлж буй том улаан сайхан үнэг үзэв. Гаврууд нь уяагүй байлаа.

	— Эцгээс нь бусдыг бүтэн бүлээр нь барьсан юм гэж Кусаины ярьж хөөрөхөд:

	— Эд чинь яагаад зугтаадаггүй юм бэ? гэж түүнээс асуувал,

	— Хаашаа зугтаах юм. Яалаа гэж эхээсээ салах вэ дээ? Яаж амь зуух юм бэ? Хэн эднийг тэжээх вэ дээ? Хариугүй нялх, гүйж харайж чадахгүй, ан хийж дөнгөхгүй юм чинь, эдэнд ч сайн, надад ч зүгээр, өсөхөөрөө зургаан малгай болно биз гэв.

	Би Кусаиныд байхдаа зав л гарвал үнэг, гавруудын дэргэд байх болов. Кусаин гадасны дэргэд нүх малтаж ноос дэвсээд үнэгэндээ мах, бяслаг, гэдэс цувдай өгч гавруудыг гүүний саамаар тэжээнэ.

	Үнэг хааяа хүний гарт байгаагаа мартаж, гэнэн томоогүй гавруудынхаа хамт байгаадаа баясан тэднийг энхрийлэн долоож, нялх, нялзрайнуудаа хөхөх цаг нь болохоор нүхнийхээ дэргэд дуулгавартайяа тэрийн хэвтэнэ.

	Үнэг гэдэг гаршихдаа тааруухан амьтан. Хүмүүсийн дуу шуугиан айлгаж, гал утаа аймшгийг нь төрүүлнэ. Ноходтой цуг байна гэдэг бүр ч аюултай. Гэвч нэгэнт л эх үрийн холбоотой тул эхийн элбэрлээр юм бүхэнтэй хүлцэнгүйгээр зохицох авч тун ч их айна. Заримдаа энэхүү айдас нь гинж, хүзүүвч хийгээд олзонд байгааг нь ч мартуулахад хүргэнэ.

	Кусаины хүү үнэгээ хааяа зоог нь тэнийлгэхээр, гинжийг нь уртасган уяад талаар нэг гүйхэд гаврууд нь даган харайлгаж хөгжилдөх ажгуу.

	Үнэг талын алс тэртээ рүү хамаг л тэнхээгээрээ зүтгэн хүний оромж харь үнэрээс зугтан, төрөлх хязгаартаа очихыг хүсэн эрмэлзэнэ. Ийм зугаалга бүхэн хөөрхий үнэгт, эрх дураараа явахын эхэн мэт бодогддог биз дээ. Гэвч энэ нь талаар болж гинж нь түүнийг эргүүлэн татна. Биднийг ийнхүү татаж эргүүлээд байхаар үнэг ч анхных шигээ зугтах гэхээ болив. Тэгээд бидний араас дэмий л толгойгоо унжуулан, хараал идсэн гадас руугаа, хүний гараар ухагдсан хиймэл нүх рүүгээ гуньхран шогшино. Гаврууд нь юу ч эс ойлгон нэг нэгэнтэйгээ хөөцөлдөн зууралдаж, бие биесээ зөөлөн хазалцаж хэмлэлцэнэ...

	Би ч ажлаа амжуулаад буцлаа. Үүнээс хойш хэдэн сар Кусаиных руу очоогүй байтал намар оройхон намайг Копылух руу дахин явуулав.

	Тэнгэр тун аягүй байлаа. Үүлс талын дээгүүр бараантан нүүх нь намайг дөрөөн дээрээ ялимгүй өндийн ташуураар гуядахыг сануулна.

	Би ч хүрч ирэнгүүтээ шууд л Кусаиных руу очилгүй яах вэ. Тэгээд л үнэгийг нь асуусанд тэр бээр:

	— Үз, үз... гэж хэлэв.

	Би мориныхоо эмээлийг нь ч авалгүй гэрийн цаадах үнэгний гадас руу гүйн очтол огт хөдөлгөөнгүй цомцойн суугаа том үнэг харагддаг юм байна. Турж эцсэнээс хоншоор нь урт нарийхан болжээ. Үнэг өссөн төрсөн хээр тал руугаа шунан ширтэж, шанаа нь хий туссан мэт язав татав хийнэ. Над руу ер анхаарсан янз алга. Ядарсан хэдий ч нүдээ аажим цавчлан битүү униарыг нэвтлэн хэн нэгнийг харахыг хүссэн нь илт алсыг тасралтгүй ширтэнэ.

	Нүхнийх нь дэргэд хэсэг мах хэвтэх авч огт хүрсэн янз алга. 

	Тэгтэл:

	— Нөгөөдүүл нь тээр нэг шөнөөр хаяад явчихсан юм аа... хэмээн Кусаин өрөвдөнгүй хэлснээ, — Юунд эхийгээ ингэдэг байна аа? Гавруудаа тэжээлээ. Бүх л юмаа тэднээс харамлаагүй дээ. Хурц цагаан шүд, дулаахан шаргал дээл, хурдан хөл, бат бөх яс, халуун цус бүгдийг нь хайрласан бус уу. Энэ хөгшин үнэгнээс яах гэж зугтан одоцгоов.

	Бага балчир насандаа олонтоо сонссон сайхан үлгэрүүд намайг хугарсан модыг ч хүртэл өрөвддөг болгож сургасан бололтой... Би тэр үнэгийг маш их өрөвдөв. Энэ үнэг, эрх чөлөөгүй аймшгийн дунд, хүний утаат сууц, шуугиант орчинд таван гавраа яаж энхрийлэн өсгөлөө дөө. Гэтэл тэднүүд нь элбэрэлт эхээ үзэшгүй муухай гадастай нь хамт гав ганцаарыг нь орхин оджээ. Тэд бүхнийг унтаж байхад, буудах ч үгүй, ноход ч хөөхгүй, намрын тэр нэг харанхуй шөнөөр хаян зугтжээ. Дэндүү хувиа бодсон байгаа биз! Амьдралд нь шингэсэн энэ заль мэхийг эхээсээ л мөн өвлөн авсан байх л даа.

	Ан амьтандаа бол чиг энэ нь байдаг л жам ёс ажгуу. Үнэндээ хүн гэгч нь ан амьтдыг аль болох сайн хараад авахыг л хүсдэг билээ. Хүний сайхан нүд гэгч юмыг тэгж хүртдэг аж. 

	Кусаин надад:

	— Эх нь, хөөрхий, нөгөөдүүлээ дуудаад байгаа юм гэснээ, — Ёстой өрөвдмөөр байгаа биз. Оройжингоо л хээр талаар нэг хуцлаа. Тэд нь үхчхээд байгаа юм шиг... Өрөвдөлтэй гэдэг нь. Үнэхээр өрөвдмөөр юм. Их гарз гарах нь гарчихлаа. Таван малгай зугтчихлаа... гэв.

	Дараа нь Кусаин намайг харснаа чимээгүй болов. Тэгснээ яагаад ч юм миний тал нутгийн найзын санаа гэнэт хувирдаг юм байна. Магадгүй миний дуугаа хураасан маань ч нөлөөлсөн байж болох л юм. Бид бие биедээ зөвхөн бэлэг өгөлцөж авалцаж байсан бус мөн сайн санаа, сайхан сэтгэлийг ч солилцож байсан ажээ. 

	Хором хэр чимээгүй харж зогссоноо үнэг рүү очиж:

	— Таван малгай алга болсон юм чинь зургаа дахь нь яваг л даа. Ийм азгүй үнэгний арьсаар малгай хийж өмсвөл толгой өвдөөд салахгүй биз. Хүн болгонд, толгойг нь өвтгөх юм байх юм даа гэж оросоор сайн ярьдаг боловч илэрхий хазгай хэлэн ан гөрөөнийхөө бүтэлгүй явдалд доог тохуу хийх мэт өгүүлэв.

	Тэгснээ үнэгний хүзүүвчийг мултлан авч үргээн гууглав. Үнэг зугтан одсонгүйд тэрээр чих дөжрөм шүгэлдэхэд өнөөх хөөрхий эх атиран гадасныхаа дэргэдэх нүх рүү шургахад нь:

	— Ээ дээ, чи чөлөөтэй болсондоо итгэхгүй л байгаа юм уу. Бид ч бас үнэмшихийн аргагүй инээдтэй юм хийлээ л дээ гэв.

	Өглөө нүх нь эзгүй болчихсон байхыг нь үзээд Кусайн гэртээ орж ирэн,

	— Босож цайгаа уу. Зургаа дахь малгай маань таван малгайгаа эрж олохоор яваад өгчээ. Нөгөөдүүлийгээ ч заавал олно л доо. Олоод «Ээ, та нар минь... энэ чинь юу гэгч болж байна...» гэж ч магадгүй. Эсвэл дуугай байх юм болов уу? Уучилна биз. Тэр чинь өөрөө амьтны эх шүү дээ гэв.

	ХӨГЖМИЙН ТУЯХАН ЧАВХДАС

	Дайны үеийн хэцүүхэн цаг байж билээ... Сергунькагийн тосгонд хэдийгээр хоол ховор хомс боловч бас чиг талх, төмс, өөх тосхон байдаг л байлаа. Хааяа хааяахан ялимгүй мах, ясхан чанана.

	Цай, элсэн чихэр бол зовоож байж олдоно.

	Сергунькагийн эмээд тун тааруухан юм боллоо. Эмээд нь үлдэн хоцорсон ганц аятайхан юм нь цай чанаж уух байтал дайн түүнээс нь салгажээ.

	— Петрован минь амьд мэнд байхдаа туулайг урихаар гаргууд сайн барьдаг сан. Ангийн мухлаг түүнд маань хэчнээн л бол хэчнээн цай өгдөг байсан юм даа. Фунтыг2 ч бол авсан л байсан гэж Сергунькагийн өвөөгийн тухай тэрээр ярина.

	Сергунька эмээгийнхээ энэ үгийг ой тойндоо шингэтэл сонсжээ. Есөн настай ч гэсэн гэртээ үлдсэн ганц эр хүн нь энэ билээ. Аав нь дайнд явсан болохоор юм бодвол боддог цаг болжээ.

	Сергунька төмөр утас таслан урхи хийж туулайн зөрөг дээр тавьсан боловч дэлдэн чихт баригдсангүй. Гэтэл Чебаковын Петька өдөр бүхэн туулай барина. Зарим өдөр хоёрыг ч барих аж.

	Сергунька ямар утсаар урхи хийж, хаана, яаж тавьж байгааг нь Петькагаас асуухаар шийджээ. Петька зальжин овсгоотой хүү байв. Тэгтэл хувиа хичээн:

	— Тарнийн нууц үг хэлж барьдаг юм гэхэд нь Сергунька юунд итгэх вэ дээ.

	— За, найз минь, энэ нууц үгээ хэлж өгөөч дээ, Петя! гэвэл дахин цааргалж:

	— Манай Чебаковынхны эцэг өвгөөс уламжилсан энэ нууцыг ч хэлэхээ болих уу даа. Манай тосгонд ганцхан л хүн мэдэж байх ёстой юм. Хэрвээ өөр хүн мэдчихвэл туулай баригдахаа больчихно гэхэд нь: «За яах вэ, улирлын шалгалт удахгүй эхэлнэ. Тэгэхээр тооны хичээлээр надад «нууц үг» олдох байлгүй дээ» гэж Сергунька дотроо боджээ. 

	Хүсэн хүлээсэн цаг нь ч тун удсангүй. Жилийн эцсийн шалгалт ч дөхөн айсуй. Петькагийн дэвтэр дээр «хун галуу» мэт хоёрын тоонууд эгнэв. Шалгалтад дэгээ хоёртой гарахаар боллоо. Петька фронтод яваа эцэгтээ ийм дүнгээ яаж бичих вэ? Юугаа хэлж, хуйхаа мааждаг байна? Туулай шиг жирийгээд ч яах юм бил ээ дээ!..

	Петька, Сергунькагаас:

	— Сергунька, чи яахаараа тооны хичээлд онц сураад байдаг юм бэ? Хэлж өгөөч! гэж гуйж шалгаахад нь Сергунька зүгээр л:

	— Нууц тарни мэддэг юм аа. Тэгээд л онц аваад байгаа юм гэж хариулав.

	Тэгтэл Петька цааш нь ч лавласангүй. Шууд л нөхрөө хусан шугуй руу дагуулан аваачиж урхиа юугаар хийдэг, яаж тавьдгаа үзүүлжээ.

	Ингээд л Сергунька урхиных нь юу дутагдалтай байсныг болон бүр сайн болгохын тулд яах ёстойг мэдэж авав. Дараа нь Петькадаа тооны хичээлд нь тусалж, сайн дүн авна гэдэг шинэ юм биш байна гэж ойлготол нь сурлагаар өөд татав.

	Сергунька өөрөө ч өдөрт гурван туулай барьдаг сайн анчин болоодхов. Яаж барьж чаддаг болсноо гэрийнхэндээ дурдсангүй. Цаг нь болоогүй байхад яриад хэрэггүй биз дээ! Хөөрүү юм гэж ч ярьцгаах юм бил үү.

	Сергунька туулайгаа ангийн мухлагт аваачиж нэгмөсөн авахын тулд фунт цай, таван сав ёотон болтол нь хураав. Эмээ шиг нь атга атгаар нь хийж чанадаг хүнд чимх цай, овоо ёотон байлаа ч хоногтоо хүрэлгүй дуусчих байх л даа.

	Ажил нь овоо урагштай явж байтал Сергунькагийн ээж гитарынхаа утсыг алга болсныг мэдчихжээ. Бүх л долоон утас нь гээч. Ээж нь гитаргүй болно гэдэг эмээ нь цайгүй болсноос юуны өөр билээ. Бие нь таагүй байхдаа юм уу, эсвэл фронтоос захиа ирэхгүй удвал жижиг өрөөгөө түгжиж аваад Сергунькагийн аавыг санагалзан гитараа тоглож намуун зөөлөн дуугаар гунигт дуу аялдаг сан. Жаал дуулж, уйлаад авахаар сэтгэл нь жаахан хөнгөрдөг биз ээ. Тэгээд гараад явчихдаг сан.

	Энэ удаа ээж нь нэг л юм асуух гээд шийдэж чадахгүй байгаа бололтой. Сергунькаг хяламхийнэ. 

	Тэгж тэгж нэгэн удаа:

	— Гитарын утас өөрөө тайлагдаад, алга болчихно гэж баймааргүй юм аа гэж хэлж гэнэ шүү. 

	Тэгтэл ч эмээ нь үг нэмэрлэж:

	— Тийм юм байж болмооргүй л юм. Манайх гэрийн бугтай болоод, тэр аваад явчихсан юм байх даа. Хэнд тийм айхавтар хэрэг болчихдог байна аа? Уул нь гарз нь ч их юм биш л дээ. Дүрсгүй амьтан эрхэлж байгаад эргүүлээд хийчих байлгүй дээ гэв.

	Өглөө ээлж ёсоороо боллоо. Хамгийн түрүүн боссон эмээ ээж нь:

	— Ээ, бурхан минь, гитарын чинь утас эргээд ирчихсэн байна гэснээ ширээн дээр «С» үсгийн хэлбэртэй тавьсан найман ширхэг гүрж цайг хараадахжээ. Бас тэнд таван боодол ёотон байж гэнэ. Бүгдээрээ баясан Сергунькагийн эмээд хэлэх сайн үг олдохгүй байлаа. Ээж нь ч мөн адил. Гитарын утсыг хараад бүр ч баярлажээ. Харин дараа нь нэг утас алга байхыг нь мэдэв. Тэгээд бүр хамгийн нарийхан нь шүү.

	— Энэ чинь юу болж байна? Яагаад манай дүрсгүй буг маань бүх утсыг нь эгүүлж авчирсангүй вэ? гэхийг нь сонсоод «Одоо нуугаад хэрэггүй» гэдгээ мэдээд Сергунькаг шууд л:

	— Ээж ээ, туулай, уясан буттай цуг (нарийн утсыг) аваад явчихжээ. Маш том бор туулай байсан байх аа гэж хэлэхэд:

	— Тоогүй юм болж дээ, хүү минь. Хамгийн чухал нь утас л байсан юм сан гэж ээж нь хэлэв. 

	Тэгтэл:

	— Анна, чи энэ бүхнийг харахгүй байна гэж үү дээ. Чиний хамгийн чухал гээд байгаа хамгийн нарийн утас чинь ширээн дээрх цай, ёотон болчихсон байна шүү дээ хэмээн цай ууж царай орсон эмээ нь сандал дээрээсээ босож ирээд Сергунька руу толгойгоороо дохин өмөөрөн хэлэв.

	Хоёр хоногийн дараа нөгөө утас нь бий болчихсон байжээ. Хаанаас гараад ирснийг хэн ч мэдсэнгүй. Тэр байтугай сониуч Сергунька хүртэл хаанаас олдсоныг нь мэдэж авч чадсангүй. Петька Чебаков л ингэсэн байжээ. Бүх юм нууц хэвээр үлдэв. Найз нь «хөгжмийн туяхан чавхдас»-ыг нөхрөөсөө дутахгүй жингэнүүлэхийг хүссэн хэрэг байх л даа.

ИХ ХҮҮ

	Би гурван жил Карасинскийн тосгонд байлгүй Славгородын орчим өнгөрүүлж билээ. Дараа нь танил тосгондоо дахин эргэн ирж Тычкинийхэнтэй урьдын адил хөрш суух болов.

	Тычкинийхэн манайхтай төрөл садан шахуу болсон юм л даа. Сибирь нутгийн эвтэй найртай, уугуул энэ гэр бүлтэй баяртай сайхан уулзах цаг надад ингэж ирдэг байжээ. Энэ тэр юмны тухай эмээ нь надтай асуун ярилцаж байснаа:

	— Малгай олж ав аа юу? гэхэд нь:

	— Олж аваад удаж байна. Туулайн арьсаар хийсэн юм. Одоо чиг хуучирчихлаа л даа гэж би хариулав. 

	Тэгтэл:

	— Уул нь хярсан малгай царайд чинь зохих юм байна даа. Малгай хийх хярс агнаач гэж Тычкинийхний бэр Настя зөвлөхөд нь:

	— За, тэрийг чинь би яаж агнах вэ дээ? Шаггүй овтой амьтан шүү дээ гэлээ.

	Тэгсэн чинь:

	— Чи утаж байгаад тороор барьж болох юм биш үү. Хярсыг яаж утаж нүхнээс нь гаргахыг чамд манай их хүү зааж өгнө гэж Настя хэлэв.

	— Их хүү чинь хэдэн настай юм? гэвэл:

	— Эр хүн л болж байгаа юм даа. Стёпа маань түрүүчийн долоо хоногт есөн нас хүрсэн гэхэд нь:

	— Тэгвэл ч алзахгүй юм аа гэж Тычкинийхэн болон ер нь сибирь нутгийнхны зан заншил ёсоор инээдэм наадам болголгүйгээр тоглон хэлэв.

	...Намрын тэр нэгэн бороотой өдөр санаанд илхэн. Хашаан дундах шалбаагт Стёпа зогсоно. Тэр маань богино цамц, гутлаас өөр юмгүйгээр зодоонч эр тахиатай ташуур эргүүлэн тулалдана. Эр тахиаг дайрахад Стёпа шалбаагийн дунд зогсоход уурссан тахиа шилбээ татсан шалбаагт ормогцоо хашхиран буцна. Энэ үед нь Стёпа тахиаг ороолгож амжина. Шувуу хашхиран хөөрч дахин дайрахад өөдөөс нь зодолдож инээж хөөрөн цэнхэр нүд нь цогтой гялалзана. Гайхам цагаан сэвлэг үсийг нь салхи үлээн хийсгэнэ. Тэр бээр гадуур өмдгүй бөгөөд хүйтэн салхинд хөл нь улайжээ. Нөгөөх тахиа эвийг нь олон эсрэг этгээдээ савардаж амжсанаас өвдөг нь шалбарчээ...

	Азарган тахиа дахин хашхиран дайрахаар дөхөж ирээд шалбаагт халтиран оров. Норж мэгдсэн тахиа сандран нисэж дэвхцэхэд Стёпка чангаар хөхөрнө. Инээж хөгжсөн баясгалантай эх нь цонхны цаанаас, хүүтэйгээ зодолдон буй тахиаг цэгнэх мэт надтай цуг нууцгай харна.

	Тэгснээ Стёпаг дуудаж гэртээ оруулан тэвшинд угаахад эрхлэн хэдэрлэж нүдэнд нь саван орохоор уйлж гонгиноно. Дараа нь халуун сүү уугаад унтахаар хэвтэж билээ.

	...Тэгтэл түүнээс хойш гурван жил өнгөрч, одоо зочдын тасалгаанд ягаахан хацартай махлаг хүү орж ирэв. Судалтай өмд өмсөж шуумгийг нь гуталдаа чихжээ. Жишүү захтай хатгамал бүхий цамц өмсжээ. Намайг мартаж танихгүй болсон бололтой. Гэсэн ч:

	— Сайн сууж байна уу? гэж байна. 

	Би түүнтэй мэндлээд:

	— Стёпа чамайг хярс утаж чаддаг гэсэн, үнэн үү? гэвэл:

	— Чадах нь ч чадна аа. Ганцхан ганзага нийлэх хүн л алга даа. Зарим нь яарч агдахаас өөр юм алга. Анг чинь ухаантайхан утаж, хүлээцтэй л байх ёстой юм шүү дээ гэхэд нь:

	— Энэ ч үнэн шүү гэж би зөвшөөрөөд: — Чи намайг аваад яваач гэв.

	— Та юугаар утах юм бэ? Би өөрийнхөө утуурыг хоёр хавхаар сольчихсон гэв.

	— Утуур ч олдоно л доо. Харин нүх л...

	— За, тэр ч яах вэ. Би тавыг тэмдэглэчихсэн. Үүнээс нэг нь ч гэсэн юмтай байлгүй.

	— За, тийм байж. Тэгвэл ерөөсөө гар барьчихъя гэж намайг буурь суурьтайхан батлан хэлэхэд:

	— Гар барьчихъя гэж Стёпа хэлээд эмээгээсээ идэх юм гуйв.

	Юм идэхдээ ч гэсэн тэрээр тавлагхан сууж эмээгийнхээ сургаснаар жижигхэн ч үртэс унагаалгүй нямбай идлээ. Хүүхдийг ойлгодоггүй хүн л ийм хүүг хайрлаж хүндэтгэхгүй байна байх даа.

	Би утуур оллоо. Тэр маань зөгийн хатгалтаас зайлуулдаг утуураас бараг ялгаагүй. Ялгаа нь гэвэл нүх рүү шургуулах тахир хоолойтой байлаа.

	Бид өглөө эрт анд гарлаа. Би утуураа, Стёпа хүрээтэй уутан тор хоёроо авч явав.

	Бяцхан гүвээ давмагц зэлүүд хээр цэлийнэ.

	— Энэ нь ч хярсны нутаг даа гэж Стёпа хэлснээ, — Тамхиа хая, Фёдор. Хярс утаанд дургүй гэж урьдчилан сануулав.

	Тэгээд Стёпа нэг нүх рүү чиглэн очоод, намайг дагуулан аваачсан дороо шивнэн:

	— Энэ анхных нь. Гарах нүхийг нь олъё. Лав ганц биш байгаа гэв.

	Хярс үнэгтэй адил нүхээ салаалж ухан аюул тохиолдвол гарах хэд хэдэн ам хийдгийг би мэддэг байлаа. Тэгээд Стёпагийн «дааман хаалга» гэж нэрлэсэн гол нүхнээс гадна хоёрыг оллоо.

	Гарах нүхэн дээр нь хүрээтэй уутан тороо тавихдаа Стёпа амыг нь хярс ороход саадгүй болгох гэж агийн шилбээр тэвхдэв. Тэгээд торны хүрээнд бүдүүн төмөр утсаар хийсэн гархийг Стёпа тогтоогоод:

	— Таны анзаараагүй энэ нүхийг одоо бөглөцгөөе гээд гурав дахь салаа нүхийг ангийн мэдлэг давуутайгаа гайхуулалгүйгээр заав.

	Бид энэ нүхээ хатсан өвс болон шороогоор битүүлж дараа нь нэвтэршгүй цайз болгохын тулд хүрзээр чигжихийг Стёпа тэргүүлэн орох гол хаалга болсон «их хаалган» дээр гал асаан утахыг надад даалгав.

	Би асаах юмаа утагч дотроо хийж ноцоон нүүрсээр дарж сэвж эхэллээ. Нүүрс асахаар Стёпа утагч дотроо түүний хэлдгээр «хамгийн хорт утаа» болдог аргал зэргэлж даавуу хийв. Ингэснийхээ дараа шатамхай хүхэр асгаж:

	— За та «хаалган» дээр ут. Би муна бариад гарах газар нь байж байя гэв.

	Би Стёпаг бүсэндээ муна зүүснийг мэдээгүй байв. Энэ нь зулзаган хусны ишийг үндэстэй нь ухаж авч хийсэн муна юм. Мунаараа торонд орсон хярсны толгой руу цохидог аж.

	— Уул нь амьдаар нь баривал зүгээр юм сан. Гэвч тор хазаад эхэлбэл цохихоос өөр яах вэ. Одоо алгуурласны хэрэггүй. Утаад бай гэж Стёпа надад хэлэв.

	Би гол нүх рүү утагчийн тахир хоолойг шургуулан утаж гарлаа. Хоолойг шороогоор битүүлж дарвал утаа нь эргэж дэмий алдагдахгүй, «бүрнээ нүхэнд орох»-ыг Стёпа надад заав. Зөв л сануулга даа.

	Би Стёпатай цайлган цагаан, алиа хошин харьцаж түүнийг толгой анчин, өөрийгөө дагалдан гэдгээ мэдэрч байв. Стёпа зургаан хярс агнасан байхад би өдий хүртэл ганцыг ч алаагүй шүү дээ.

	Жаахан удтал ойрын нэг нүхээр утаа савсах нь харагдав.

	— Та ут ут! Хярсны хамрыг ятайлгахын тулд хөөргөө байдгаар нь дар гэж Стёпа тушаав.

	Би зүүн гараараа утагчаа барьж, баруун гараараа хөөргөө дарж «эцсийн хурдаар нь» утлаа. Нэлээд хугацаа өнгөрсөн боловч хярс гарч ирэхгүй л байв. Тэгэхээр нь:

	— Стёпан Кузьмич минь арай хоосон нүх юм биш биз дээ гэж их хүүд хандан хэлэв.

	Намайг үүнийг хэлэв үү, үгүй юү л:

	— Ээ, тулам-нууд! Харав уу... Тэр тэр! Бөгсөндөө давс түрхүүлсэн юм шиг ариллаа. Зогслоо гэв.

	Бидний анзааралгүй өнгөрөөсөн, тал нутгийн улбар шар үнэг, хярснууд гардаг дөрөв дэх нүхийг харцгаалаа. Тэгээд:

	— Бидний ажил ч өнгөрөв өө! гэж намайг сэтгэл дундуур хэлэхэд:

	— Та битгий санаа зов. Замыг нь хаагаад нүхийг нь бөглөчих. Нэг нь гарсан ч нөгөөдүүл нь байж л байгаа гэж Стёпа надад зөвлөв.

	Дөрөв дэх нүхийг бөглөж байхад ангийн хорхой бага зэрэг гозолзож аазгай хөдөлж байлаа. 

	Стёпа үүнийг анзаарч сануулга болгон:

	— Ийм сандарсан юмтай таарахаар өөрөө ч яарч эхэлдэг юм... За энэ ч яах вэ. Хярсны энэ зулзагын хамар нь тэсэж чадалгүй гарч зугтжээ. Эх нь нүхэндээ байгаа гэв.

	Үнэхээр ч эндүүрсэнгүй. Хоёр гурван минут утав уу, үгүй юү л торон дээр хошоод хярс гарч ирэв. Стёпа тэднийг цахилгаан мэт эргүүлэн гаргаж:

	— Амьдаар нь шуудайдаа хийе гэж хашхирав. Би чиг торонд орооцолдож мэгдсэн хярсыг шуудайд хийж хөдөлж чадахгүй болтол мушгив. Биднийг ингэж байтал торыг нь авсан нүхнээс эх хярс хоёр зулзагын хамт гурвуул гарч ирэхэд нь Стёпа зангидсан гараараа дух руу нь дэлсэж аваад:

	— Ээ, мангуу минь чамд юу хэрэгтэй байв аа! гэж үзтэл өвөөгөөсөө сурснаа давтаж хэлээд, —      Юунд нүх, бөглөсөнгүй вэ... Фёдор гуай минь ингээд л өнгөрөх нь байна шүү дээ гэж намайг зэмлээд, — Хотынхон та нарт хоёр амтай буугаар хайлгана (цахлай) буудахаас өөр ан амьтан ч гэж байх биш дээ... гэв.

	Хярснуудыг тосгонд аваачилгүй бусад нь тэнд амьд байгаа төмөр замын өртөөнд тушаахаар болов. Стёпа өгөхдөө:

	— Надад эрээн даавуу, найзад маань малгай өгөөрэй! гэв.

	Амьд хярсанд хоёр дахин их үнэ өгнө. Ангуудыг хоёр гурваар нь торонд хийж Омск руу ямар нэг «Амьд амьтан бэлтгэх газар» гэсэн сонин нэртэй байгууллагад явуулдаг ажээ.

	Би хярсны арьсаар хийсэн сайхан малгай авлаа. «Хариултад» нь санаснаас их цай, керосин, оёдлын утас, эрээн даавуу зэрэг юм надад өгөх гэв. Би «хариултаас» татгалзан ан хийхэд илүүтэй оролцсон том хүүд нэмэрлэхийг гуйхад тэрээр:

	— Тэгш хувааж авна гэж ярьсан шүү дээ. Та аваач! гэв.

	Би нөхрөө гомдоохгүйн тулд өөртөө өнгөтэй хүзүүний ороолт автал бас надад дамартай утас нэмж өгөв. Стёпа дан эрээн даавуу л аваад худалдан авсан юмаа тооцохын тулд «хярсыг хэдээр үнэлж хэдий хэмжээний эрээн даавуу» өгөв гэдгийг цаасан дээр бичихийг гуйв.

	Худалдагч үүнийг нь ёсоор болгоод Стёпатай гар барьж:

	— Хэрвээ дахин ийм юм авчирвал чиний үзэмжээр бараа тавьж байя гэхэд:

	— За яах вэ, сайн сууж байгаарай гээд Стёпа гараа савчин эрээн даавуутай шуудайгаа мөрөн дээрээ хаяв.

	Карасинскт хүрч ирээд Стёпа ээжийнхээ өмнө шуудайтайгаа хэвлүүхэн тавиад:

	— Танд бошинз, таныг хадамдаа даашинз хийж өгөг гэж эрээн даавуу авчирлаа гэхэд нь:

	— Баярлалаа, хүү минь. Чи чинь ээжийнхээ хадам эхийг ч хүртэл боддог сайн хүү юм даа гээд эмгэн түүнийг үнсэв.

	Оройн хоол идэхээр сууцгаахад Стёпа исгэсэн шар айргийн «үлдэгдлээс амталж» үзье гэхэд нь ээж нь шар айраг хийж өгсөнд балгаж үзээд:

	— Ямар хатуу юм бэ? Надад бол чихэртэй, шингэн шиг нь л таарна гэвэл:

	— Яриа юу байх вэ? Хэлснээр чинь хийе гэж эмгэн үгийг нь дагуулав.

	Ан хийсэн тухайгаа Стёпа эхэлж ам нээсэнгүй. Тэгсэн бол даруу биш зан гаргасан болох биз. Эцэг нь түрээсний газар дээрээсээ буцаж ирмэгц түүнээс «За, ан ямар вэ дээ, эрчүүл ээ?» гэж асуув. 

	Стёпа ангийн тухай бага зэрэг ярьж, харин миний сайн талыг өргөн бүр магтаж:

	— Яваандаа Фёдор маань ч учир ургуулна аа. Магадгүй... гэнэ.

	Томчуул үг ч дуугарсангүй, тохуу ч хийсэнгүй ажиглацгааж байв.

	Унтахынхаа өмнө ээж нь Стёпаг гал тогооны өрөөнд тэвшинд угаав. Стёпа эрхлэн уцаарлаж нүдээ хорсгох саванд дургүйцнэ. Дараа нь аяга шинэ сүү уулгаж унтуулав.

	 

	 

	...Одоо Стёпа районы намын хорооны хоёрдугаар нарийн бичгийн дарга хийж байна. Надад саяхан бичсэн захиандаа:

	«...Нөхөр минь, намайг сангийн аж ахуйд явуулах гэж байх шиг байна. Орлогч дарга болж ч магад. Очихоор аяндаа мэдэгдэнэ гэж ярьцгааж байна. Хаягаа жич өгье» гэж бичжээ.

	ЭЭЖ БИД

	Хүн ер нь бага насныхаа тухай бүгдийг нь ярина гэвэл долоо хоног ч багадах байх аа. Ер нь юу ч ярилаа гэсэн дээ. Иймэрхүү юм ч тохиолдож л байлаа.

	Сургууль дээрээ ханын сонин гаргаж дуусгах гэсээр бид нэлээд саатав. Биднийг гарч ирэхэд хэдийнээ бүрэнхий болсон ч дулаахан байлаа. Цас малгайлан орно. Ийм намууханд Тоня, Лида хоёр цасан охины бүжиг замдаа хийцгээв. Надтай хамт явах гэж хүлээж байсан дүү минь:

	— Нэгийнхэн шиг дэвхцэцгээж байна шүү! гэж инээдэм болгов.

	Цас лавсан орсоор. Бүжиглэхтэй манатай. Эсгий гутал далд ортол шигдэх болов. 

	Тэгтэл:

	— Төөрч яваа юм биш биз! гэж баруун талд нь хамгийн цаана явсан дүүгээ сануулахад:

	— За, за чамайг л төөрүүлчхэв гэж, хулчгар минь! Удахгүй мөчийн дараа гэхэд л гэртээ харина гэж Лида уцаарлан хэлэв.

	Энэ хооронд цас орох нь улам ихсэв. Сибирь нутгийнхаа талын шуургыг ямар хайр найргүй байдгийг гадарладаг би сэтгэл зовж эхлэв. Хүмүүс заримдаа гэрийнхээ хаяанаас замаа алдчих тохиолдол зөндөө л гарч байдаг юм л даа. Би хурдан явахыг сануулсан боловч зузаан цасанд зам дарагдсан үед тэгж болохгүй байлаа.

	Улам л харанхуй болсоор. Юутай ч гэсэн цагаан цасан цайран харанхуй болмогц миний санаа зовж байсан юм ч эхэлж гэнэт цас бужигнав. Ингэж цас эргэлдэн бүжиглэж байснаа хэдэн хормын дараа эрчлэн хуйларч их шуурга болох биз.

	Охид алчуураа эрүүвчлэн зангидаж, Федя бид хоёр ч малгайнхаа чихийг буулгав. Манай тосгон руу очдог нарийн зам хөл доороос алга болжээ. Би уг нь замын хучилтыг алдахгүй хичээн түрүүлэн явсан юм л даа. Гэртээ хүрэхэд нэг мод хүрэхгүй газар үлдсэн байлаа. Эсэн мэнд хүрнэ гэдэгт би итгэж байсан юм сан. Гэтэл өнгөрчээ.

	Замаа олохоо байж. Эмээгийн маань ярьдаг үлгэрийн хорт муу санаатнууд хөл доороос замыг маань ч авсан байж магадгүй юм. Зүггүй салхин... магадгүй хар санаат өвгөн Шуургажавын шуурга ч байж болох л доо.

	— Би хэлээд байсан шүү дээ! гэж Федя биднийг зэмлэв.

	Лидаг бүр сэргэлэн байхад харин Тоня уйлах дөхөн байв. Тэрээр цасан шуурган дунд эцэгтэйгээ элчилгүй цасан талд хоносон байжээ. Тэр үед нь харин чарга дээр нь үстэй дээл илүү байсан тул Тоня хучиж аваад шөнөжингөө сайхан нойрссон юм байж л дээ. Харин одоо бол бүгдээрээ эцэж ядрав. Би цаашдаа яахаа мэдэхээ болив. Нүүрэн дээр буусан цас хайлан мөстөж эхлэв. Салхин янз янзын авиа дуу гарган исгэрнэ. Чоно улих шиг ч санагдана.

	Гэнэт салхин дундаас ээжийн минь амгалан намуун дуу сонстон «Чи хэнээс айгаа вэ? Шуурганаас уу? Хашхирч гуугламаар байна уу? Ийм салхин дунд дууг чинь хэн сонсох вэ дээ? Та нарыг нохой олно гэж бодож байна уу? Дэмий биз дээ. Цаг агаар ийм байхад ямар нохой талд явах билээ. Чамд гагцхүү цас руу шургаж орох л үлдэж дээ» гэх мэт. Би хамгийн сайн мэдэх ээжийнхээ дууг ингэж тодын тод сонсдог юм байна. Дуу хоолойг нь ийнхүү дотроо бодсоноо өөрөө өөртэйгөө ярьж:

	— Бид замаа алджээ. Ингээд явбал эцэж ядраад хөлдөж ч магадгүй. Нүүдэлчид яадаг билээ, тэдэн шиг цас малтаж оръё хэмээн би энэ тухайгаа эрс шийдэмгий хэлэхэд гагцхүү Тоня уйлагнасан хоолойгоор:

	— Яаж? гэж асуухад нь:

	— Яг ингэж ятуу шиг л гэж би хариулаад, анхлан би хоёрдугаар сарын гүн цасыг худаг ухаж байгаа мэт гүнзгийлэн малтаж эхлэв. Сурагчийнхаа цүнхээр ухсан чинь зузаадаад болохгүй болохоор нь хатуу хавтастай газарзүйн зургаа гаргаж ирээд ухтал овоо урагштай болов. Намайг дүү залган дараа нь Тоня ч ухаж гарлаа.

	Тоня бүүр хөгжилтэйгөөр

	— Ямар дулаахан юм бэ! Лидочка бүр дулаацчихлаа гэв.

	Бид цасан худгаа ээлжлэн ухсаар байв. Тэгсээр сүүлдээ худаг маань бидний мөрөөр татахын алдад цасан ханаа баарлан ухаж агуй шиг болгов. Биднийг ухсан агуйнхаа дээвэр доор орж суунгуут шуурсан цас худагны амыг дор нь бөглөөд авав.

	Бид цасан агуйдаа тухалж суумагц цасан доор нүхэн дотор байгаа мэт боллоо. Яг л сойр шиг гээч. Сойр модон дээрээс хунгар луу үсэрч ороод цасан хонгил үүсгэн хөндийлж тэндээ тун тавлагхан суудаг юм гэнэ лээ. Үүн лугаа адил бид номынхоо цүнх дээр сандайлан сууцгааж тасалгааны маань давчуухан зай бидний амьсгалд дулаацан тун ч тохилог болов. Хэрвээ бидэнд лааны жаахан хугархай байсан бол чиг нүүр нүүрээ харах сан даа.

	Надад өглөөний хоолноос үлдсэн гахайн жаахан өөх байв. Хэрвээ чүдэнз байсан бол нусныхаа алчуураар гол эмхэрдэн дэн хийж ч болох байсан юм л даа. Даанч чүдэнз байхгүй болохоор яах вэ дээ.

	— Юу ч гэсэн бид аюулаас аврагджээ гэж намайг хэлэхэд,

	Тоня гэнэт надад:

	— Коля, хэрвээ чамайг дургүйцэхгүй бол би Топсикоо чамд бэлэглэнэ ээ гэв. Топсик гэж тэжээмэл зурам байдаг юм л даа.

	Уг нь зурам надад хэрэггүй л дээ. Би зурамд дургүй хүн. Гэсэн ч Тонягийн хэлсэн надад аятайхан санагдаж байлаа. Чухам ийнхүү өгөөмөр сэтгэл гаргах болсныг нь ч би мэдэж байв. Ер нь чиг үүнийг бүгд л ойлгож байсан л даа. Лида үнэн сэтгэлээсээ:

	— Николай минь, бид одоо ядарч зүдрээгүй хэвээрээ байна аа! Чи ч ёстой эр хүн юм аа гэсэн дууных нь өнгөнд ээжийн минь уяхан хоолой дахин давтан сонстох мэт. Үзтэл эмэгтэй хүн бүрд, тэр хүн нь ердөө арван хоёрхон настай охин байсан ч эр хүнийг урамшуулан зоригжуулах эх хүний арга ухаан байдаг юм байна л даа. Урамшин зоригжиж байгаа хүн нь мөн л арван хоёр настай би шүү дээ.

	Би өөрийгөө зоригжуулах гэж эмээгийнхээ үлгэрээс ярьж гарав. Гол нь унтчих вий гэсэндээ л ингэсэн юм л даа. Намайг унтчихвал бусад маань ч бас л унтчихна шүү дээ. Энэ тун аюултай. Хөлдөж үхэж ч мэднэ. Ийнхүү ээлж ээлжээр ярьсаар байгаад аягүй бол би гуч түүнээс ч илүү үлгэр ярьсан байх. Тэгсээр эмээгийнхээ ярьсан үлгэрийг дуусгачхаад сүүлд нь өөрөө зохион ярьж гарав. Зохиосон үлгэр маань уйтгартай байсан нь мэдээж л дээ. Тэгтэл хөнгөн хурхирах сонстоход нь:

	— Энэ хурхираад байгаа хэн бэ? гэвэл:

	— Тоня л байна. Би ч гэсэн жаахан унтмаар л байна. Ганцхан минут зүүрмэглэе гэж Лидаг хэлэхэд нь:

	— Болохгүй, болохгүй, яаж болдог юм бэ? гэж би хориод, — Энэ чинь аюултай. Хөлдөж үхвэл яана гэв. 

	Тэгтэл:

	— Яалаа гэж дээ, хар л даа ийм дулаахан байхад гэхээр нь би хэнийг нь ч зүүрмэглэхийн аргагүй болтол хуурах арга олсондоо баярлан:

	— Унтаж байгаа хүн рүү чоно дайрдгийг та нар мэдэх үү? Хүний хурхирахыг сонсох гэж л хүлээж байдаг юм гэнэ лээ гэж хэлэв.

	Тэр үед ийм арга ухаан сүвэгчилж, ийм их юмыг хурдан бодож олсондоо, энэ бүхнийг ер нь яаж хийж чадсан юм бол оо? гэдэгтээ одоо хүртэл би өөртөө итгэдэггүй юм...

	За болсон явдлыг цааш нь ярья даа.

	Цаг хугацаа аажуухан өнгөрсөөр. Шөнө дунд болж байгаа юм уу, аль эсвэл бүр үүр цайчихсан ч юм уу, бүү мэд. Бидний ухсан худаг аль хэдийн шуурганд битүүрчихсэн юм чинь.

	Хөдөөгийн малчид ийм шуургатай үед цасанд дарагдвал тусгайлан авч явдаг урт нарийн модоо цасан доороос гозойлгодог юм гэнэ лээ. Тэгээд мод гозойж байвал ухаж аваад амийг нь авардаг юм байна л даа.

	Бидэнд нарийн мод байхгүй болохоор яах вэ дээ. Харин нохой л. Гэтэл нохой ч гэсэн зузаан цасанд биднийг олохгүй бол яана аа!

	Лидагийн хэрчим талхтай адил би өөртөө байсан жаахан өөхөө хуваагаад идчихсэн байдаг.

	Бүгдээрээ л өглөө болж шуурга зогссон байх гэж горьдоно. Би дээш нь цоолохоос эмээж байлаа. Яагаад гэвэл агуйн маань цас нурж бужигнасан цасан дунд норж даарч суухад хүрвэл яана. Бид тэдэндээ ямар их төвөг учруулснаа ойлгож байлаа. Биднийг эрж хайгаад талаар нэг хашхирч гууглаж яваа шүү дээ. Ээж маань салхи шуурга сөрөн «Кольенка... Федюнька... та нар минь хаа байна аа?..» гээд л явж байгаа байх даа.

	Ингэж бодоод би дээшээ цоолохоор шийдэв. Цасан «дээвэр» маань тэгтлээ их зузаараагүй байж. Тэгээд цоолтол цонхигор сар бүдгэрч буй одод харагдлаа. Ямар нэг нойрмог байдал эзэмдсэн ч гэлээ унтаагүй мэт цагаан гэгээтэй байхад нь:

	— Өглөө болжээ! гэж би хашхираад бусдыгаа татан гаргахын тулд түрүүлэн мацсаар гарлаа.

	Огторгуйгаас цасны сүүлчийн ширхэг гялтганан унана. Эхлээд надад шууд л салхин тээрэм харагдлаа. Яндангаас дээш нь чангалж татсан утас мэт нарийн утаа хөөрнө. Тэгэхээр хүмүүс эрт сэржээ. Ер нь тэд өнгөрөгч шөнө унтаагүй ч байж магадгүй юм...

	Тэр дорхноо тосгоныхоо хүүхдүүдийг харлаа. Тэд:

	— Амьд байна. Дөрвүүлээ амьд мэнд байна шүү дээ гэсээр бидэн рүү баярлан гүйцгээнэ.

	Бид ч тэдэн рүү өөдөөс нь гүйв. Энэ шөнө бидний тухай Тоня Лида хоёр юу ярьцгааж байсныг нь дуулах юм сан гэж би өөрийн эрхгүй яарна. Гэртээ гүйж ирлээ.

	Хашаанд чарга алга. Тэгэхээр аав буцаж ирээгүй байх нь. Федюнькаг холоо орхиод хаалгаа татаж орон ээж рүүгээ очлоо. Очлоо... юу болдог билээ, тэр бүхэн боллоо... тэгээд уйллаа.

	— Яав даа, хүү минь? гэж ээж асуугаад хормогчоороо нулимсыг минь арчив. 

	Тэгэхэд нь:

	— Ээж таныг л... Та тэгээд биднийг алга болчихоор зовж шаналаа биз дээ гэсэнд, ээж маань баярласандаа жуумалзав. Тэгээд бидний отгон охин дүү Леночкагийн ор луу очиж хөнжлийг нь засав. Тэгээд «Унт даа, миний охин» гэв. Уг нь тэртэй тэргүй унтаж байсан, хөнжлийг нь засах ч хэрэггүй байсан юм л даа. Тэгтэл ч Федюнька ороод ирлээ. 

	Ээж дөхөж очоод:

	— Гутлаа норгочихсон уу? гэхэд:

	— Үгүй гэж тэр хариулаад, — Гуталдаа улавч дэвссэн юм чинь. Харин дээл л бага зэрэг норсон. Юм идмээр байна... гэхэд нь ээж:

	— Гутлаа солиод хоол ид дээ гэснээс өөр, өнгөрөгч шөнийн тухай юу ч асуусангүй.

	«Ээж минь бидэнд хайртай юм уу, үгүй юм уу?» гэж тэгэхэд л би анх удаа бодож билээ. Хайртай юм болов уу? Уг нь энэ жөтөөч Леночка ээжийн маань нүдний цэцгий биш гэж үү?

	Биднийг хоёр таваг халуун шөл идэхэд ээж:

	— Би ор засчихлаа, хэвтэцгээ дээ. Сургуульдаа явсны хэрэггүй, унтацгаа гэв.

	Би унтмаар байвч нойр хулжаад цонхыг нь битүүлсэн, харанхуй өрөөнд үд хүртэл хэвтэв.

	Тэгтэл биднийг үдийн хоол ид гэв. Аав ч ирлээ. Тэрээр Тоня, Лида нараас болсон явдлыг бүгдийг нь дуулжээ. Намайг «Овоо шүү дээ» гэж магтсанаа авсаархан, жинхэнэ буу худалдаж авч өгөхөөр амлав. Аав маань миний авхаалжтайг гайхна.

	Харин ээж юу гэж хэлсэн гэж санана?

	— Арван гуравтай хүүхэд чинь шуурганд сандарч тэвдэн өөрийгөө болон нөхдийгөө аварч чадахгүй бол инээдтэй юм болно биз дээ гэдэг байна. 

	Тэгтэл аав:

	— Анюта!.. гэж ээжийг мэдэгдэхүйц зэмлэх байдалтай дуугарахад ээж, аавын үгийг таслан:

	— Урдхаа ид. Будаа чинь хөрчихлөө. Ярих чинь багадаагүй! Хичээлээ үзэх хэрэгтэй байдаг. Шөнө нь дэмий тэнэчхээд одоо бас өдөр өнгөрөх нь... гэв.

	Үдийн хоолноос хойш Тоня надад амласнаараа Топсик авчрахад нь би авсангүй.

	Лидагийн ээж Марфа Егоровна том галуу авчран ээжийн өмнө доор гэгч мэхийн:

	— Чамд баярлалаа Анна Сергеевна, үгүй ээ, мөн ч сайхан хүүтэй хүн юм аа. Хоёр охиныг минь аварлаа. Тоняд эгч дүүс бий. Харин миний Лида ганцаараа... гэв.

	Тийнхүү Марфа Егоровнаг өөрийн хүндэтгэлийн үгээ хэлж дуусахад нь ээж:

	— Та ичихгүй байна уу, Марфа гуай. Миний учир мэдэхгүй Колькаг баатар болгох гэж дээ! гээд нүүрээ буруулж галууг нь авахаас эрс татгалзав.

	Орой ээж өртөө рүү эмчид явж эмээ, бид хоёр үлдлээ. Угаартаж толгой өвдөөд гэсэн юм. 

	Эмээтэй хамт байх ч ёстой сайхан даа. Би түүнээс,

	— Ээж яагаад бидэнд хайргүй болчхов оо, та л яг үнэнийг нь хэлнэ дээ. Эмээ, тэгээд бид хоёр үнэхээр тийм бүтэлгүй хүүхэд юм уу? гэсэнд,

	— Чамайг чинь усан тэнэг л гэхээс өөр яах вэ дээ? гэж эмээ уцаарлан хариулаад, — Ээж чинь бүхэл шөнөжин унталгүй солиотой юм шиг л орилоод байсан. Цасан талаар та нарыг нохойтой эрсээр яваад өвдөг нь хөлдчихсөн байна лээ... Чи хараарай л даа, харин үг алдуузай. Тийм хүнийг та нар хайрласан шиг хайрлах хэрэгтэй шүү. Би бол ч хайртай... гэв.

	Ээж удалгүй эргэж ирэв. Ээж эмээд:

	— Эмч толгойн нунтаг эм өглөө. Гайгүй юм байна. Сар болоод зүгээр болно гэж байна гэлээ.

	Би ээж рүү очиж хөлийг нь тэвэрч зузаан хормогчны цаана өвдөг нь боолттой байгааг мэдэв. Гэвч мэдсэнээ мэдэгдсэнгүй. Ер нь би ээждээ хэзээ ч ингэж элэгсэг дотно хандаж, хэзээ ч ингэж хайрлаж байгаагүй байх аа. Нулимсаа дуслуулан байж салхинд холцруутсан гарыг нь үнсэв. Ингэхэд ээж минь ердөө л миний толгойг тугалын толгой илж байгаа юм шиг илж байснаа унтахаар явав. Үнэндээ зогсох тэнхэлгүй байсан байх л даа.

	Хайр нь дотроо, хал нь гаднаа ээж минь биднийгээ халуунд халж хүйтэнд хөрж, хатуужуулсан юм. Ээж минь мөн ч холыг хардаг байжээ. Үүнээс муу юм юу ч болсонгүй. Федюнька маань одоо улсын хошой баатар. Би өөрийнхөө тухай хүүрнэх юм байвч битгий ингэж бай гэж ээж минь хатуу захидаг байсан юм.

	ЭРЧГЭНҮҮР

	Миний өвөө Петр Артемьевич Кулундинскийн тал дахь туршлагын талбайд ахлах адуучнаар ажилладаг байв. Маш их сониуч хүн байлаа. Санаж сэдсэн юм бүхэн нь л ойр орчныхоо хүмүүсийн анхаарлыг байнга татна. Өвөө маань үнэгийг анд сургах, эсвэл зэрлэг галууг гэрийн болгох, үгүй бол ятуу барих шинэ арга сэдэж олох зэрэг дандаа л сонин хачин юм бий болгоно.

	Нэгэн удаа чонын үүрнээс бэлтрэг бариад нэгийг нь немецийн3 хоньч нохойн гөлөгтэй тэжээхээр шийджээ. Гөлөгний эх биерхэг том нохой Альта бүгдийг тэжээх болов.

	Өвөө бэлтрэгийг өсөхөөр зугтаахаас болгоомжлон төмөр утсан торонд гөлөгтэй нь цуг байлгав.

	Бэлтрэгийг нь Эрчгэнүүр, гөлгийг нь Сум гэж нэрлэдэг болов.

	Эрчгэнүүр, Сум хоёр өсөж том болсон тул тэднээс гарах нялх амьтдын тухай бодох цаг болж өвөө нохойн байрны оронд хэвтэш хийж өгөв. Удалгүй Сумын дэргэд гөлөгнүүд бий болж, чоно шүдээ ярзайлган хэвтэр лүүгээ ойртуулахаа больсон учир өвөө ч гэсэн тор луу ойртохоо болив.

	— Одоо яадаг байна! Петр Артемьевич тэднийг юу гэж дуудах вэ? Бэлтрэг гэх үү, гөлөг гэх үү? гэж туршлагын талбайн манаач Аким Романовичийг асуухад:

	— Тэр ч яах вэ, аандаа мэдэгдэнэ гэж өвөө хариулав.

	Сумын гөлөгнүүд өс өссөөр хэвтэшнээсээ гардаг болов. Авга ах тэр тавыг хичээнгүйлэн ажиглаад надад:

	— Энэ хоёр нь бэлтрэг, тэр хоёр нь гөлөг, харин энэ нь аль нь ч биш юм даа гэж хэлэв.

	Би өвөөгийн хэлсэнд итгэсэнгүй. Нэг нохойноос бэлтрэг гөлөг хоёр гарна гэж байх уу даа.

	— Өсөж том болог. Тэгэхээр чи харна аа. Зарим нь эх шигээ, зарим нь эцэг шигээ болох бий вий. Ганц чоно ч биш, бусад амьтад ч ийм байдаг юм гэв.

	Туршлагын талбайнхан авга ахыг мөн л цэцэрхэж байна гэцгээв. Бэлтрэг гөлөгнүүд өссөөр аргагүй л хоёр нь эцэгтэйгээ, хоёр нь эхтэйгээ улам улам адил болсоор, харин тав дахь нь эцэг эх хоёрынхоо аль алиныг нь дуурайсаар байв. Үнэхээр л аль нь ч биш. Тийм болохоор нь түүнийг «Аль нь ч биш» гэж нэрлэдэг болов. Бэлтрэгүүд эцгийнхээ үс зүсийг ч дуурайгаад зогссонгүй зан ааш нь ч адил ажээ. Тэд нь жигтэйхэн ховдог. Хүмүүс тэдэнд ямар ч хор хүргээгүй атал хүнийг үзэн ядах ямар нэг далд хорсол нүдэнд нь илхэн.

	Өвөө болон бусад хүмүүсийн сайн мэдэх «Хөх чоныг яаж ч тэжээсэн хөвч ой руугаа» гэдэг үг зөвхөн цэцэн үг төдий биш харин үнэнийг өгүүлжээ. Энэ бүлийн хэр зэрэг бат бэх болохыг шалгахыг өвөө хүснэ. Хүмүүсийн дунд өсөж, нохойн тэжээсэн чононы бэлтрэгүүдийг Сум тогтоож чадах болов уу? Үүнийг л бүгдээрээ үзэхийг хүснэ.

	Нэгэн удаа өвөө:

	— Маргааш шалгаж үзье... гэв.

	Өглөөгүүр Эрчгэнүүр, Сум хоёрыг бэлтрэг, гөлөгнүүдтэй нь торонд хийж тэргэнд ачаад тал руу явцгаав. Зарим нь тэрэгтэй, зарим нь морьтой арван тав орчим сониуч хүн биднийг дагалаа.

	Бид талд ирээд тороо газар буулган бүгдээрээ нэлээд холдож өвөө оосроор татан торны хаалтыг онгойлгов.

	Эхлээд Эрчгэнүүр гарч бусдыгаа дуудан гаргаж бэлтрэг, гөлөгнүүд хоорондоо ноцолдож, хөөцөлдөн тоглох нь харагдав. Хол сууж байгаа биднийг Эрчгэнүүр хараад нүдээ анивчин, дараа нь хэсэгхэн хусан төгөл рүү толгой чиглүүлэн хамраа өлийж "энэ үнэхээр ой мөн үү?" гэх мэт итгэж ядан байна. Дараа нь сэмхэн ийш тийш харан хус руу явав. Тэгснээ зогслоо. Эргэж хараад араасаа бусдыгаа дагаагүйд буцаж ирээд Сумыг хэмхэх нь хойноосоо дагаж явахыг тушаах мэт.

	— Яах бол? Сум хүнээс урвах болов уу? гэж туршлагын талбайн ерөнхий агрономч санаа зовсон янзтай хэлэхэд нь би ч мөн тэр тухай л бодож байлаа.

	Сум гөлөгнүүдтэйгээ тоглож байснаа босож Эрчгэнүүрийн араас тээнэгэлзэн дагахад хойноос нь гөлөгнүүд явцгаав.

	— Та хашхираач Петр Артемьевич! Дуудаач! гэж ерөнхий агрономч өвөөгөөс гуйхад нь өвөө исгэрснээ:

	— Сум нааш ир! гэж хашхирав.

	Нохой зогсож, тэгснээ оцойж суулаа. Гөлөгнүүд нь ч зогсов. Бүгд л зогсоцгоолоо. Эрчгэнүүр ч зогсов. Дараа нь тэр Сум руу ирж заналхийлэн шүдээ ярзайлгана. Мөн гангинах дуу сонстов. Хэрвээ нохойн хэлийг хөрвүүлж болдог сон бол Эрчгэнүүр «Намайг хар л даа, нохойн зулбасга минь! Чонын шүд ямар байдгийг үзүүлээд өгье л дөө» гэсэн биз ээ.

	Энэ заналхийллээс болсон уу, ямар нэг өөр юмнаас ч болсон юм уу, эсвэл эхийн мэдрэхүйгээс ч тэгсэн үү Сум буруутан мэт толгойгоо унжуулан Эрчгэнүүрийн араас дагав. 

	Гэтэл өвөө исгэрч:

	— Сум! Хаачих нь вэ чи. Сум! гэж хашхирав.

	Тэгтэл Сум гэдрэг бидэн рүү, хүмүүс рүү шийдвэртэй эргэв. Хүмүүс ч чадах ядахаараа улам зоригжуулсан юм.

	Хоёр гөлөг нь бас хамт эргэв. Энэ нь яг л нөгөө «гөлөг» гэж нэрлэгдсэн нь байлаа. Ерөнхий агроном тэднийг дурангаар харна. Би ч нүдээрээ хараад сайн ялгаж байлаа.

	Гурван бэлтрэг ой руу эцгийнхээ араас дагаж, хамгийн сүүлд яваа нь эхийнхээ араас удтал харав. Энэ нь «Аль нь ч биш» байлаа.

	— «Аль нь ч биш» эхдээ харуусаж байх шиг байна. Ямар ч гэсэн өөрийг нь тэжээж торниулан хоньч нохойнхоо цусыг хольжээ гэж манаач Аким Романович хэлэв.

	Энэ үед «Аль нь ч биш» сууж толгойгоо өргөн улихад нь Сум эргэн харж зөөлөн хуцлаа. Энэ хуцалт нь «Хэрвээ хүсэж, хайрлаж байгаа л бол надтай үлдээч дээ, чононцор минь» гэсэн байж таарна.

	Эхийнхээ энэ энэрэнгүй хуцалтыг сонсоод Сум ба гөлөгнүүдийн араас гүйцэхээр сунатал харайлгав. Эцэг нь үүнийг үзмэгцээ архиран хоёр гурав харайж «Аль нь ч биш»-ийг гүйцээд гүйдэл дунд нь хазан Сум руу дайрав. Бөөрнөөс нь өвдтөл хазжээ. Сум ч мөн тэгж хариулав.

	Чоно нохой хоёрын хооронд амь өрссөн уралцаан эхлэв. Одоо тэднийг юу ч холбож чадахаа больжээ. Үр хүүхэд нь ч, хамт өнгөрүүлсэн цаг хугацаа нь ч юу ч биш болжээ.

	Хэрвээ өвөө буудаагүй сэн бол энэ өрсөлдөөн яаж дуусах байсан бол? Авга талаар хэзээ ч буугүй явдаггүй юм л даа. Дараалан хоёр буудлаа.

	Чоно амь зулбан зугтаж, араас нь хоёр бэлтрэг мөн «Аль нь ч биш» одож арилав. Буун дуу ийнхүү нохой чоно хоёрын сүргийг бүрэн тусгаарлажээ.

	Сум навтганан ирж өвөөгийн хөлд эрхлэн хэвтлээ. Муухай дээрэмчид далд оржээ.

	Бид ч элдэв саадгүй, сайхан буцаж явав. Сум болон гөлөгнүүд нь манай тэргийг даган давхина. Үүгээр хамаг юм дууссангүй.

	«Аль нь ч биш» өглөөгүүр эхдээ гүйж ирэв. Өвөө тэгэхэд нь:

	— Энэ ч зугтаана даа. Энэ чинь чоно юм шүү дээ гэж билээ.

	Тэгээд ч тэр, гурав дахь өдрөө зугтааж алга болов. Түүнийг хэрхэн зугтахыг нь би үзэж билээ. Гасалж гангинан нааш цааш гүйж «Ээж ээ, ээж ээ... Ээж минь цугтаа явъя л даа. Хээр талд хэчнээн чөлөөтэй билээ» гэх мэт. Энэнээс өөрөөр түүний дуудлагыг илэрхийлж болох боловч би мэдэхгүй байна. Юу ч атугай миний сэтгэлд ийм л үгс орж ирэв.

	Сум, нохойн байрнаасаа гарч, дагаж явсангүй «Аль нь ч биш» гүйн одлоо. Бас үүгээр ч чононуудын түүх дуусгавар болсонгүй.

	Өвөл туршлагын талбайд чоно үзэгдэх болжээ. Тэд наашаа «танилын ёс»-оор ирнэ. Сум болоод гөлөгнүүд нь хатуу хахир өвлийн хүйтнээр хонины мах, цус идэж санаа амар байснаас шөнө хуцахаа больсон юм шиг байв.

	Тэгтэл энэ байдал алдагдан хоньч ноход хуцаж гарахад нь, өвөө буугаа аван ухасхийн гарч чононоос нэгийг нь шархдуулахад бусад нь амь зулбан зугтжээ. Хүйтэн, харанхуй шөнө байсан тул авга шархадсан чоныг мөрдөж болсонгүй. Өглөө болмогц чонын мөрөөр явж туршлагын талбайгаас хоёр километрийн зайд Эрчгэнүүрийг үхлүүт байхад нь олжээ. Хүзүүвчээр нь түүнийг таньж ядаад байх юм байсангүй. Эрчгэнүүр өвөө рүү шүдээ ярзайлган архирч байсан гэж надад хэлж билээ. Дараа нь таньсан бололтой толгойгоо унжуулан нүдээ аньжээ. 

	Өвөө:

	— Чоно гэдэг чоно чигээрээ л байх юм даа. Торон дотор бидний дэргэд байсан нь талаар болоогүй бололтой. Тэр намайг мэдэж байсан шүү. Үхэх гэж байхдаа сүүлээ нохой шиг хөдөлгөж байж билээ. Магадгүй, чонын зан чанарыг өөрчлөх гэсэн миний эртний хүслээс үлдсэн нь ердөө л тэрүүхэн байсан байж ч болох юм шүү гэж билээ.

	Сибирь нутгийн томоохон нуур Чаны эрэг дээр эртний Юдино суурин оршдог. Тэр суурины өвгөн загасчин Андрей Петровичийн гэрт би хэсэг зуур байж билээ. Өвгөн загасчин, хөгшнөөсөө хойш өөртэй нь ч, өвөг аавтай нь ч адил ач хөвгүүнээ төрөхөөс өмнө өнөр өтгөн гэр бүлдээ зожигдуу амьдарч байжээ.

	Настай хүн бүхний сэтгэл ээ гэж, Андрей Петровичийн хоёр дахь амьдрал нь болсон ач хөвүүнээ ухаангүй хайрлаж түүнээс л өөрийнхөө нүүр царай, зан төрхийг олж хардаг болжээ. Иймээс ч ач хүүгээ «өвөөгийн удам» хэмээнэ.

	Андрей Петрович ач хүүгээ өөрөө хүмүүжүүлж, ой тойнд нь ортол:

	— «Айвал бүү хий, хийвэл бүү ай. Хийсээр яваад л амиа алдах ёстой юм шүү» гэж байнга сургана.

	Тэр үед ач нь зургаа хүрсэн байв. Хүйтэн өвөл боллоо. Би өвгөний ач жаахан Андрейтай цуг бямба гарагийн зах оров. Үй түмэн хүн бужигнаж мах, үр тариа, түлээ ер нь тэр нутагт элбэг дэлбэг юм бүхнийг л авчирчээ.

	Андрей хөвүүн хөлдүү том цурхайг харснаа нүдээ бүлтийтэл ширтэн зогсов. Цурхайг сүүлээр нь цасанд зоожээ. Цурхай хэдэн жин татсан юм бүү мэд. Гэсэн ч уртаашаа Андрейн нуруунаас уужуухан бүтэн хагас илүү ажээ. Тэгтэл Андрей надаас:

	— Ийм том цурхайг яаж барьдаг байна аа? гэж хэрсүүхэн асуухад нь би уян хатан төмөр утсаар томсон бөх бат татуурга утас мөн том амьтнаар хийсэн өөш, хүчтэй загасанд нугарч хугарахгүй том дэгээ байх ёстойг хэллээ.

	Энэ яриаг би бүр таг мартчихаад байсан чинь хэзээ хойно миний гайхшийг төрүүлсэн үйл явдал болсны дараа гэнэт санаанд орлоо л доо.

	Нэгэн удаа Андрей Петрович бид зочны өрөөнд бүрэнхий болтол суув. Өвгөн үе үе цонхоор харж, ач хүүгээ хүлээж ядна.

	Жаал хөвүүн Андрей үеийнхээ хүүхдүүдтэй нуур дээр үргэлж загасчилдаг байлаа.

	Хүүхдүүд мөс цоолон өөрсдийнхөө ердийн л дэгээгээр загас барьж олз омогтой гэртээ ирцгээнэ. Чан нуур загасаар асар баян билээ. Загасчдад ёстой нэг таарсан газар л даа. Тэгтэл:

	— Өнөөх хүүхдүүд яачхав аа? Би л нуур луу явахгүй бол болохгүй нь ээ дээ? гэж өвгөн зовнингуй өгүүлэхэд нь би ч гэсэн Андрей Петровичтай цуг явахаар болов. Бид хувцаслаад гарлаа. Нуур хүртэл нэлээд зайтай. Хүйтэн хорь, хорин тав орчим градус аж. Нам гүмхэн элчилгүй цасан дунд хүн амьтан ч алга мэт.

	Тэгтэл гэнэт надад нэг хар цэг харагдлаа. Тэгэхээр нь:

	— Тэр биш үү? гэхэд,

	— Өөр хэн байх вэ! гэж өвгөн хэлээд бид тэр хар цэг рүү явж удалгүй Андрей Петровичийн ачтай уулзав.

	Нулимс нь цантаж мөстсөн, хүүгийн гар нь татуурга утсанд холгогдон цус гарчээ. Хацар, хамар нь хайрагдсан болох нь илт.

	Өвгөн гүйн очиж нүүрийг нь цасаар арчиж эхлэв. Би гараас нь утсыг авлаа. Хүү татаж гаргаж хүч хүрэхгүй цурхай барьсан нь надад шууд мэдэгдэв.

	— За, ач минь, гэр лүүгээ хурдан гүй гэж өвгөнийг яаруулахад:

	— Цурхай, яах аргагүй цурхай л байгаа? гэж хөвүүн цааргалав.

	Би ч тэр дор нь цурхайг татаж гаргалаа. Эцсэн загас эргэж хургаж базаасангүй. Энэ нь нүд хужирлахын төдий бөгөөд эзэгтэй нарт зориулан зах дээр аваачдаггүй цурхайнуудын нэг байлаа. Мах нь амтгүй хатуу билээ.

	Цурхай хүйтэнд удаан чавхадсангүй. Өвгөн тэр мундаг том загасыг бахдан харснаа ач хүүгээсээ:

	— Мөрлөчих мод ч биш дээ. Чамайг няц дарахаар лут дээрэмчин болохыг мэдсэнгүй юу?.. Эрт барьсан уу? гэж асуусанд:

	— Үдийн үед гэж хүү хариулав. 

	Андрей Петрович сахлаа хөдөлгөн жуумалзаж:

	— Тэгвэл чи дөрвөн цаг ноцолдсон юм байна шүү дээ гэхэд:

	— Мөн ч удсан шүү. Юу ч гэсэн зууралдаад л байлаа гэж Андрюша хөгжилтэй хариулав.

	Өвгөн ач хүүгийнхээ гар нүүрийг арчаад ороолтоороо толгойг нь боож гэр лүүгээ явлаа. Би цурхайг цасан дээгүүр утсаар чирэв.

	Гэрийнхэн нь Андрюшагийн хувцас хунарыг нь тайлж эм түрхээд шалбарсан гарыг нь боов. Тэгээд удалгүй унтсан ч хар дарж, бага зэрэг халуурч нойрондоо дэмийрэн:

	— Тавихгүй дээ, шүдэт минь, тавихгүй дээ... Би чинь өвөөгийн удам юм шүү гэнэ.

	Андрей Петрович зочны өрөөнийхөө булангийн сандал дээр суугаад нулимсаа сэмхэн арчина. Шөнө дундын үед ач хүү нь тайвширч халуун нь буугаад тайван нойрсов.

	Өвгөн энэ шөнө нүд аньсангүй. Өглөө нь Андрюшаг сэрэхэд:

	— Ер нь чи, Андрей Петрович хэмээгдэх муусайн өвгөдийнхөө захиасыг муухан ойлгодог хүн юм. Өөрийн хүчнээс ахадсан загас барих гэж санаархана гэнэ ээ. Дэгээгээ хар! Ямар утас уяж байгаа нь энэ вэ? Яг л усан онгоцны зангуу шиг... Чи тэгэхээр өргөж хүчрэхгүй модыг унагаах гэж санаархжээ. Энэ чинь муу даа, тун муу... гэхэд нь хүү чимээгүй газар ширтэн байв. 

	Өвгөн цааш үргэлжлүүлэн үглэх нь:

	— Анхны алдааг алдаа гэж тооцоод яах вэ. Харин сургамж гэж үзэх ёстой. Хойшдоо чи өөрөө чадахгүй, өөр хүн татаж гаргах цурхайг барьсны хэрэггүй. Энэ чинь ичгүүртэй юм шүү дээ. Хэрээ мэдэж бяраа таньсангүй гэж хүмүүс дооглодгийг сонссон биз дээ? Гэхдээ чи түүнээс шантраагүй нь зөв л дөө гэв.

	Ингээд өвөө ач хоёр бие биеэ харж инээмсэглэн тэврэлцлээ.

	Цурхайг хунгарт хийж цасаар булжээ. Бямба гараг болмогц Андрей Петрович цурхайгаа зах дээр аваачин сүүлээр нь цасанд шигтгэн зоов. Тэр нэлээд их үнэ дуулсан боловч энэ чухал загасаа заръя гэсэнгүй. Харин ач хүү Андрей Петрович Шишкинээ өөртэйгөө ямар адилхан болохыг хийгээд зургаан настай боловч арван нэгэн үсэг цээжилж, хорь хүртэл түгдрэлгүй тоолдгийг л хүмүүст ярьж хөөрөх нь хамгийн чухал байжээ.

Заметки

		[←1]
	 Кабельт — Далайчдын хэрэглэдэг уртын хэмжээ 185,2 метртэй тэнцэнэ (орчуулагч)




	[←2]
	 Фунт — 409,5 граммтай тэнцэх оросын хүндийн хэмжээ (орчуулагч)




	[←3]
	 Германы (ЦБ)

